RELACION

MBI PROJEKTLIGJIN
“PËR TREGJET E KRIPTO-ASETEVE”



I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN 

Qëllimi i projektligjit “Për Tregjet e Kripto-Aseteve” është vendosja e një kuadri gjithëpërfshirës ligjor për ushtrimin e veprimtarive të emetimit të kripto-aseteve dhe ofrimin e shërbimeve të lidhura me to, si dhe përafrimi i plotë me acquis e Bashkimit Evropian në fushën e financave digjitale, duke përmbushur kështu detyrimet e Shqipërisë në procesin e anëtarësimit në Bashkimin Evropian. 

Në këtë frymë, ky projektligj synon të transpozojë plotësisht Rregulloren e BE 2023/1114/EU “Për Tregjet e Kripto-Aseteve”, e njohur si MiCA, si dhe të harmonizohet me kornizën ekzistuese për shërbimet e investimit, pagesave dhe parasë elektronike, duke garantuar në këtë mënyrë siguri juridike, koherencë rregullatore, standarde të larta të mbrojtjes së investitorëve, si dhe forcimin e kredibilitetit të vendit në raport me proceset e vlerësimit ndërkombëtar. Rregullorja e BE “Për Tregjet e Kripto-Aseteve” është një nga rregulloret më gjithëpërfshirëse të kripto-aseteve në rang global dhe synon të trajtojë çdo aspekt të këtij ekosistemi, që nuk mbulohet nga kuadri ekzistues ligjor evropian. 

Në muajin prill 2025, Shqipëria hapi zyrtarisht Grupkapitullin 2 “Tregu i Brendshëm”, një nga grupimet tematikë të kapitujve negociues në procesin e anëtarësimit në Bashkimin Evropian. Ky grupkapitull përfshin një sërë kapitujsh që lidhen me funksionimin e tregut të brendshëm të BE-së, ndër të cilët edhe Kapitulli 9 – “Shërbimet Financiare”, ku Autoriteti i Mbikëqyrjes Financiare është institucioni lider dhe drejtues i negociatave. Ndër piketat mbyllëse (closing benchmarks) të këtij grupkapitulli parashikohet edhe përafrimi me kuadrin rregullator evropian në fushën e financave digjitale, duke përfshirë rregullim të ligjit të kripto-aseteve. Kjo i jep një rëndësi të shtuar procesit të transpozimit të Rregullores (BE) 2023/1114 “Për Tregjet e Kripto-Aseteve” në legjislacionin shqiptar, si një parakusht për përmbushjen e detyrimeve në kuadër të procesit të anëtarësimit.

Objektivi strategjik i autoriteteve shqiptare është që me anëtarësimin në Bashkimin Evropian, legjislacioni vendas të përputhet plotësisht me acquis-in e BE-së, duke përfshirë dispozitat e plota të Rregullores MiCA. Në këtë kontekst, Shqipëria synon të ndërtojë një kuadër të harmonizuar që do t’i mundësojë ofruesve vendas të shërbimeve të kripto-aseteve të operojnë në tregun e përbashkët evropian në përputhje me standardet më të larta të mbikëqyrjes dhe transparencës.

Projektligji ka si qëllim të rregullojë subjektet dhe veprimtaritë që lidhen me emetimin e kripto-aseteve dhe tokenave të parasë elektronike si dhe veprimtaritë e ndërmjetësimit të kripto-aseteve të tilla si operimi i një platforme tregtie, këmbimi, kujdestaria, marrja dhe transmetimi i urdhrave, ekzekutimi i urdhrave, hedhja në treg, transferta, këshillimi dhe administrimi i një portofoli kripto-asetesh. 

Kërkesat rregullatore ndaj këtyre subjekteve përfshijnë mbajtjen e një kapitali minimal, kërkesa mbi qeverisjen e korporatave, konfliktin e interesit, sigurinë kibernetike dhe operacionale, masa për mbrojtjen e konsumatorit dhe parandalimin e abuzimit me tregun, si dhe zbatimin e politikave për parandalimin e pastrimit të parave. Kuadri rregullator për kripto-asetet është i përafërt me atë të Direktivës 2014/65/EU “Markets in Financial Instruments” (MIFID II) dhe Direktivës 2009/110/EC “On the taking up, pursuit and prudential supervision of the business of electronic money institutions” (EMD2), dhe u parashtron emetuesve dhe ofruesve të shërbimeve të lidhura me kripto-asetet të njëjtat kërkesa rregullatore sikurse emetuesve ose ofruesve të shërbimeve të lidhura me instrumente financiarë dhe para elektronike.

Në të njëjtën kohë, projektligji synon garantimin e standardeve më të larta të mbrojtjes së investitorëve dhe integritetit të tregut, përmes kërkesave prudenciale, rregullave dhe politikave të qeverisjes korporative, menaxhimit të konfliktit të interesit, masave të sigurisë kibernetike dhe operacionale, transparencës së dokumentit informues (ëhitepaper), rregullave të marketingut, si dhe mekanizmave kundër abuzimit me tregun dhe në përputhje me politikat e parandalimit të pastrimit të parave. Zbatimi dhe mbikëqyrja e këtyre standardeve, sipas projektligi është parashikuar të kryhet, sipas fushës së përgjegjësisë, nga Autoriteti i Mbikëqyrjes Financiare dhe Banka e Shqipërisë, gjë që rrit besimin e konsumatorit dhe garanton stabilitetin e sistemit financiar.

Së fundi, kuadri i propozuar përqafon teknologjitë e reja dhe krijon një mjedis mundësues për bizneset inovative shqiptare, duke u ofruar atyre rregulla të qarta, të qëndrueshme dhe të barabarta me ato të BE-së, me qëllim që ofruesit vendas të operojnë pa pengesa në tregun e përbashkët evropian, duke synuar nxitjen e konkurrueshmërisë, tërheqjen e investimeve cilësore dhe lehtësimin e integrimit gradual të ekosistemit vendas të kripto-aseteve në zinxhirët evropianë të vlerës, duke mbajtur ekuilibrin midis mbrojtjes së konsumatorit dhe nxitjes së inovacionit.


II. VLERËSIMI I PROJEKT LIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTAVE TË TJERA

Përafrimi i legjislacionit në fushën e tregjeve të kripto-aseteve është pjesë e “Strategjisë së Autoritetit të Mbikëqyrjes Financiare 2023–2027” të miratuar më 27 prill 2023, me Vendimin nr. 266 të Këshillit të Ministrave. Strategjia synon ndërtimin e një kuadri të qëndrueshëm rregullator për ekosistemin e kripto-aseteve, duke vendosur theksin te rritja e kërkesave prudenciale për ofruesit e shërbimeve të kripto-aseteve, mbrojtja më e mirë e konsumatorit, forcimi i masave kundër pastrimit të parave dhe siguria e infrastrukturës teknologjike. 

Projektligji “Për tregjet e kripto-aseteve” është parashikuar gjithashtu në planin e punës ndërinstitucional për adresimin e piketave mbyllëse (closing benchmarks) për Kapitullin 9 “Shërbimet Financiare”. 

Ky projektligj nuk është parashikuar në programin analitik të projektakteve, të Këshillit të Ministrave gjatë vitit 2025-2026.


III. ARGUMENTIMI I PROJEKT LIGJIT LIDHUR ME PËRPARËSITË, PROBLEMATIKAT, EFEKTET E PRITSHME 

Me anë të këtij projektligji synohet zhvillimi i tregjeve të kripto-aseteve duke krijuar kushtet e nevojshme përsa i përket kornizës rregullative dhe ligjore të përafruar me atë të Bashkimit Evropian.  

Projektligj “Për tregjet e kripto-aseteve” përcakton: 

· Kërkesat për transparencë dhe publikimin e  informacionit për publikun në lidhje me emetimin, ofertën ndaj publikut dhe pranimin e kripto-aseteve për tregtim në një platforme tregtimi kripto-asetesh në vijim “pranimi për tregtim”;  
· Kërkesat dhe rregullat për autorizim dhe mbikëqyrjen në vazhdimësi të ofruesve të shërbimeve të lidhura me kripto-asetet, emetuesve të tokenave të aseteve the tokenave të parasë elektronike, duke përfshirë këtu kërkesat operacionale, organizative dhe ato të qeverisjes së brendshme; 
· Kërkesat për mbrojtjen e investitorëve gjatë emetimit, ofertës ndaj publikut dhe pranimit për tregtim të kripto-aseteve; 
· Kërkesat për mbrojtjen e klientëve të ofruesve të shërbimeve të lidhura me kripto-asetet; 
· Masat për parandalimin e tregtimit të brendshëm, përhapjen e informacionit të brendshëm dhe parandalimin e manipulimit të tregut të kripto-aseteve, me qëllim sigurimin e integritetit të tregjeve të kripto-aseteve. 
· Ndarjen e kompetencave midis autoriteteve përgjegjëse për zbatimin e këtij projektligji

Kripto-asetet janë një prej produkteve kryesore të mbështetura në teknologjinë e regjistrave të shpërndarë. Ato janë përfaqësime digjitale të një vlere ose të drejte të cilat mbartin potencialin për të sjellë përfitime të konsiderueshme për pjesëmarrësit e tregjeve financiare, përfshirë këtu investitorët jo-profesionistë të këtyre tregjeve. Duke thjeshtuar proceset e grumbullimit të kapitalit dhe rritjes së konkurencës në këtë sektor, kripto-asetet mund të mundësojnë mënyra më gjithëpërfshirëse financimi për shoqëritë e vogla dhe të mesme (SME). Në rastet kur ato përdoren si mjet pagese, përdorimi kripto-aseteve mund të rezultojë në pagesa më të lira, më të shpejta dhe më efiçente, veçanërisht për sa i përket pagesave ndërkufitare, si rezultat i uljes së numrit të ndërmjetësve të përfshirë në transaksion.  

Ndonëse tregjet e kripto-aseteve aktualisht janë të vogla në madhësi dhe nuk paraqesin një kërcënim për stabilitetin financiar, ekziston mundësia që disa lloje të kripto aseteve që kanë për qëllim të stabilizojnë çmimin duke e fiksuar vlerën e kripto asetit në raport me një aseti specifik ose të një shporte të aseteve,  në të ardhmen të adoptohen gjerësisht nga klientët jo-profesionistë dhe një zhvillim i tillë mund të rriste sfidat për sa u përket stabilitetit financiar, operimit të sistemeve të pagesave, zbatimit të politikave monetare dhe sovranitetit monetar.

Hartimi i një kornize ligjore për kripto-asetet të unifikuar me atë të Bashkimit Evropian mbështet inovacionin dhe konkurrencën e drejtë duke siguruar një nivel të lartë mbrojtjeje të klientëve jo-profesionistë dhe integritetin​ e tregjeve të kripto-aseteve. 

Një kornizë e qartë ligjore u mundëson ofruesve të shërbimeve të kripto-aseteve të zgjerojnë veprimtaritë e tyre mbi baza ndërkufitare dhe u lehtëson atyre qasjen për shërbime bankare. Projektligji “Për tregjet e kripto-aseteve” si pasojë e përshtatjes me standardet dhe rregullat e kornizë e përbashkët të Bashkimit Evropian siguron një trajtim proporcional të emetuesve të kripto -aseteve dhe ofruesve të shërbimit të kripto-aseteve, duke lejuar për oportunite të barabarta për hyrjen në treg si dhe për zhvillimin e ardhshëm të tregjeve të kripto-aseteve. 

Krahasimi midis legjislacionit aktual për kripto-asetet dhe rregullores BE 2023/1114 “Markets in Crypto-Assets

Aktualisht kuadri ligjor për ementimin dhe ofrimin e shërbimeve të lidhura me monedhat virtuale/token digjital në Republikën e Shqipërisë përbëhet nga ligji nr. 66/2020 “Për tregjet financiare të bazuar në teknologjinë e regjistrave të shpërndarë”, i cili ka hyrë në fuqi më 1 shtator 2020 dhe ligji nr. 9917, datë 19.5.2008 “Për parandalimin e pastrimit të parave dhe financimit të terrorizmit”(i ndryshuar). Ligji nr. 66/2020 rregullon kushtet për licencimin, monitorimin, mbikëqyrjen e subjekteve që ushtrojnë aktivitetin e shpërndarjes, tregtimit e ruajtjes së tokenëve digjitalë dhe/ose monedhave virtuale, të agjentit të tokenëve digjitalë, ofruesit të shërbimeve inovative dhe sipërmarrjes së automatizuar të investimeve kolektive. 

Ndonëse aktet nënligjore që mundësojnë plotësimin e kuadrit rregullator janë miratuar në vitin 2022, aktualisht pranë AMF nuk ka mbërritur asnjë kërkesë për licencim në kuadër të ligjit nr. 66/2020, dhe rrjedhimisht nuk ka ende asnjë subjekt të licencuar që ushtron veprimtarinë e tij në tregjet financiare të bazuara në teknologjinë e regjistrave të shpërndarë.

Për më tepër, veprimtari ose shërbime të tjera si emetimi i tokenave që synojnë të mbajnë një vlerë të qëndrueshme (stablecoins), marrja dhe transmetimi i urdhrave për kripto-asetet, ekzekutimi urdhrave për kripto-asetet, këshillimi dhe administrimi i portofolit të kripto-aseteve etj., nuk mbulohen nga kuadri ligjor në fuqi. Mungesa e legjislacionit për këto lloj shërbimesh mund të rezultojë në rreziqe thelbësore për integritetin e tregut duke përfshirë abuzimin e tregut si dhe përfshirjes në krimin financiar. Këto veprimtari nuk rregullohet në mënyrë specifike nga ligji aktual.

Ndryshimet thelbësore midis ligjit nr. 66/2020 dhe rregullores së BE 2023/1114 “Për tregjet e kripto-aseteve” e cila synohet të transpozohet përmes këtij projektligji, mund të përmblidhen si më poshtë: 

1. Mungesa e subjekteve ndërmjetëse midis operatorëve të tregut dhe autoriteteve përgjegjëse - Ndryshe nga ligji nr. 66/2020, ku çdo aplikim për licencë tek autoritetet përgjegjëse duhet të vijë përmes një agjenti TD dhe/ose ofruesi shërbimesh inovative të licencuar, të cilët kontrollojnë paraprakisht përputhshmërinë dhe përshtatshmërinë e subjekteve të cilët dëshirojnë të operojnë në këto tregje, projektligji mundëson që çdo subjekt i interesuar të aplikojë në mënyrë te drejtpërdrejtë pranë autoriteteve përgjegjëse.

1. Zgjerim i perimetrit rregullator – Ndërsa ligji nr. 66/2020 fokusohet tek operatorët e tregut si Bursa DLT, Kujdestari i Portofolit dhe Emetuesit, projektligji zgjeron perimetrin rregullator duke përfshirë edhe veprimtaritë e ndërmjetësimit të kripto-aseteve si operimi i një platforme tregtie, këmbimi, kujdestaria, marrja dhe transmetimi i urdhrave, ekzekutimi urdhrave, hedhja në treg dhe transfertat e kripto-aseteve. 

1. Rregullim i veçantë i tokenave të parasë elektronike dhe tokenave të aseteve – Projektligji përcakton procedura për autorizimin e emetuesit e tokenave, të cilat përfshijnë: ART (Asset Reference Token)/tokena të aseteve, një token digjital i cili pasqyron vlerën e një aseti/shporte asetesh; EMT (Electronic Money Token)/token i parasë elektronike, ndryshe “stablecoin”, i cili përfaqëson një token digjital që pasqyron vlerën e një valute, të tillë si USD, EUR, ALL etj. Rregullat për autorizimin e këtyre tokenave janë të ngjashme me ato të direktivës 2009/110/EC (EMD2) për paranë elektronike dhe përfshijnë kërkesa për ndarjen e fondeve të klientëve, mbajtjen e rezervës se aseteve dhe cilësinë e këtyre aseteve, mundësitë e shlyerjes etj. Gjithashtu, ky projektligj përmban kërkesa të veçanta për tokena të parasë elektronike dhe ART/tokena të aseteve të një rëndësie sistemike, duke i ngarkuar ofruesit e shërbimeve më një sërë kërkesash më të rrepta në lidhje me mbajtjen e kapitalit rregullator dhe cilësisë së aseteve. Nga ana tjetër,  ligji 66/2020 nuk ka dispozita të veçanta për emetimin e tokenave të parasë elektronike ose tokenave të aseteve, dhe e trajton emetimin e tyre në mënyrë të njëjtë me tokenat e tjerë.  

1. Përfshirja e autoriteteve mbikëqyrëse bankare në cilësinë e autoritetit përgjegjës – Duke qenë se një pjesë e rëndësishme e projektligjit fokusohet në autorizimin e emetuesve të tokenave të parasë elektronike dhe tokenave të aseteve, ky projektligj vendos një theks të veçantë tek roli i autoriteteve mbikëqyrëse bankare në rregullimin e ekosistemit të kripto-aseteve, duke i dhënë asaj një rol thelbësor në procesin e autorizimit dhe mbikëqyrjes në vijimësi.  

1. Mospërfshirje e autoriteteve të teknologjisë së informacionit – Ndryshe nga ligji nr. 66/2020, projektligji “Për tregjet e kripto-aseteve” nuk përfshin asnjë autoritet të teknologjisë së informacionit në cilësinë e autoritetit përgjegjës për zbatimin e tij.

1. Mungesa e rregullimit të ekosistemit të financës së decentralizuar – Ndryshe nga ligji nr. 66/2020, i cili përfshin rregullime për Bursat DLT të decentralizuara dhe kontratat “smart”, projektligji ka në fokus vetëm shërbimet e kripto-aseteve të cilat kanë një entitet qendror të identifikueshëm, duke i ngarkuar këtij të fundit zbatimin e të gjitha kërkesave rregullatore. Bashkimi Evropian është shprehur se rregullimi i ekosistemit De-Fi (decentralizimi financiar) do të vijë në një moment të dytë.  

Adresimi i rreziqeve

Projektligji “Për tregjet e kripto-aseteve” synon të vendosë një arkitekturë të unifikuar rregullatore që i përgjigjet drejtpërdrejt kanaleve kryesore të rrezikut në këtë treg: rrezikun ndaj stabilitetit financiar dhe funksionimit të sistemeve të pagesave; rrezikun e integritetit të tregut; asimetrinë e informacionit dhe mbrojtjen e klientit; ekspozimin ndaj pastrimit të parave; rrezikun e tregtimit sekondar dhe të likuiditetit; rreziqet teknologjike dhe operacionale; si dhe rrezikun e kujdestarisë dhe të çelësave privatë. Këto rreziqe nuk janë hipotetike pasi zhvillimet ndërkombëtare (si rastet Terra/Luna, Celsius apo FTX) kanë treguar se mungesa e rregullimit specifik sjell humbje të konsiderueshme për klientët joprofesionistë, çrregullime të tregtimit dhe çështje të integritetit të tregut. Kuadri i propozuar, i përputhur me standardet evropiane që projektligji synon të transpozojë, i trajton ato në mënyrë koherente dhe të zbatueshme.

Stabiliteti financiar dhe funksionimi i pagesave. 

Projektligji vendos një regjim të posaçëm për tokenin e aseteve dhe tokenin e parasë elektronike, duke i trajtuar si instrumente që, nëse marrin përdorim të gjerë, mund të luajnë funksione të ngjashme me paranë në pagesa dhe ruajtje të vlerës. Qëllimi është të parandalohet materializimi i rreziqeve të tërheqjeve të shumëfishta, shkëputje nga mekanzimi i fiksimit të vlerës, dhe “shitjeve me çdo kusht” të rezervës së aseteve, si dhe të sigurohet që çdo detyrim ndaj mbajtësve të tokenëve të përmbushet në kohë dhe në mënyrë të rregullt, pa cënuar stabilitetin financiar dhe funksionimin e sistemeve të pagesave.

Për tokenin e parasë elektronike, projektligji konfirmon detyrimin e shlyerjes në çdo kohë nga emetuesi “duke e paguar në fonde… në vlerë të barabartë me vlerën monetare të tokenit”, dhe kërkon që kushtet e shlyerjes të deklarohen qartë në dokumentin informues. Shlyerja nuk mund të jetë objekt tarifash nga ana e emetuesit; ndërkohë parashikohet ndalimi i dhënies së interesit mbi këta tokenë, si dhe barazimi i çdo shpërblimi tjetër me efekt interesi me “interes” për qëllimet e ndalimit. Kjo arkitekturë e distancon qartësisht tokenin e parasë elektronike nga produktet e kursimit me kthim/interes dhe e ankoron atë në një kornizë pagesash me shlyerje të menjëhershme dhe me vlerë të barabartë. 

Për tokenin e asetit, ligji vendos “të drejtën e shlyerjes” si të drejtë të përhershme të zotëruesve “në çdo kohë” ndaj emetuesit dhe rezervës së aseteve, duke lejuar shlyerje në fonde (të ndryshme nga paraja elektronike) në vlerën e tregut të aseteve të referuara ose në natyrë, sipas politikave të paracaktuara. Emetuesi detyrohet të përcaktojë kushtet, mekanizmat dhe procedurat e shlyerjes edhe nën luhatshmëri të lartë, si dhe parimet e vlerësimit për tokenët dhe asetet rezervë që mobilizohen gjatë shlyerjes. Këto kërkesa sigurojnë se procesi i shndërrimit të pretendimeve të mbajtësve në fonde ose asete reale është i parashikueshëm, i zbatueshëm dhe i mbrojtur nga praktikat që mund të krijojnë pabarazi ndërmjet mbajtësve. 

Ky regjim mbështetet nga standardet e rezervës së aseteve dhe qeverisjes së likuiditetit. Investimi i rezervës së aseteve lejohet vetëm në instrumente financiare shumë likuide me rrezik minimal tregu, krediti dhe përqendrimi, të afta për t’u likuiduar shpejt me ndikim minimal në çmim; çdo fitim apo humbje dhe rrezik i palës së tretë/operacional nga investimi i rezervës i mbart emetuesi, jo mbajtësit. Rezerva mbahet në kujdestari, me rregulla për zgjedhjen/monitorimin e kujdestarëve dhe mbrojtjen ndaj pretendimeve të kreditorëve të tyre. Këto dispozita e bëjnë rezervën një buffer prudencial të besueshëm, duke e izoluar atë si nga rreziqet e tregut, ashtu edhe nga rreziqet e insolvecës së kujdestarit. 

Me qëllim kufizimin e rreziqeve sistemike, projektligji vendos një regjim të posaçëm për tokenët “me rëndësi të lartë”, përfshirë kërkesat për politika shpërblimi të përputhshme me menaxhimin e qëndrueshëm të rrezikut, akses të drejtë në kujdestari nga ofrues të ndryshëm të shërbimeve dhe, mbi të gjitha, vlerësim/monitorim të nevojave për likuiditet, politika të menaxhimit të likuiditetit dhe teste stresi të likuiditetit, me mundësinë që Banka e Shqipërisë të kërkojë forcim të kërkesave kur del nga testet nevoja për rezerva më të larta likuide. Kjo qasje zbut rrezikun e vrapimeve të njëkohshme, stabilizon ritmin e shlyerjeve nën stres dhe redukton kanalet e kontaminimit përtej ekosistemit të kripto-aseteve. 

Kur tregu përballet me skenarë të rëndë, kuadri parashikon Planet e rimëkëmbjes dhe shlyerjes. Plani i rimëkëmbjes detyron emetuesin të përcaktojë masa për të rikthyer përputhshmërinë me kërkesat për rezervën e aseteve, përfshirë ruajtjen e shërbimeve kritike dhe rikuperimin e operacioneve; ndër opsionet e rimëkëmbjes mund të jenë tarifa likuiditeti mbi shlyerjet, kufizime ditore të sasisë së shlyerjeve dhe, në kushtet e përcaktuara nga autoriteti, pezullim i përkohshëm i shlyerjeve në interes të mbajtësve dhe të stabilitetit financiar. Plani i shlyerjes garanton që, në skenar tërheqjeje të autorizimit ose pamundësie të emetuesit për të përmbushur detyrimet, shlyerja e rregullt të kryhet pa dëmtuar mbajtësit apo tregun e aseteve rezervë dhe me administrim të përkohshëm kur nevojitet. Këta mekanizma parandalojnë shndërrimin e episodeve të stresit në kriza sistemike. 

Arkitektura e pagesave plotësohet nga menaxhimi i fondeve dhe sinkronizimi i emetimit/shlyerjes me rezervën. Për tokenin e parasë elektronike, një pjesë minimale depozitash dhe pjesa tjetër në asete të sigurta, shumë likuide, të denominuara në të njëjtën valutë zyrtare si referenca e tokenit, sigurojnë balancë ndërmjet qëndrueshmërisë dhe aksesit të menjëhershëm në likuiditet; ligji kërkon që emëtimi dhe shlyerja të pasqyrohen gjithmonë në lëvizje korresponduese të rezervës së aseteve dhe parashikon auditim periodik dhe raportim te autoritetet. Këto dispozita rrisin disiplinën e përditshme të menaxhimit të likuiditetit dhe krijojnë baza për ndërhyrje të shpejtë supervisory nëse rreziku rritet. 

Në terma të bashkërendimit institucional, kompetencat midis AMF dhe Bankës së Shqipërisë janë të qarta, përfshirë rolin e Bankës së Shqipërisë në kategorizimin dhe mbikëqyrjen e tokenëve me rëndësi të lartë, me afate vendimmarrjeje dhe procedurë njoftimi të specifikuar. Kjo siguron koherencë mes objektivave të stabilitetit financiar dhe atyre të integritetit të tregut dhe i lidh vendimmarrjet rregullatore me ndikimin e tyre në sistemet e pagesave. 

Së fundi, praktika ndërkombëtare ka treguar se dështimet e mekanizmave “stabilizues” dhe mungesa e rregullimit të fortë mbi shlyerjen dhe rezervën e aseteve kanë prodhuar vrapime dhe humbje të gjera për publikun (p.sh., skenarë si Terra/Luna), ndërsa mungesa e ndarjes pasurore dhe e qeverisjes së likuiditetit ka amplifikuar humbjet në platformat qendrore (p.sh., rastet Celsius/FTX). Projektligji i mbyll këto boshllëqe përmes të drejtave të shlyerjes “në çdo kohë”, rezervave shumë likuide nën kujdestari, planifikimit të rimëkëmbjes/shlyerjes dhe ndalimit të interesit mbi tokenët e parasë elektronike—një kombinim që ul probabilitetin dhe ashpërsinë e shpërthimeve të rrezikut dhe ruan funksionimin e rregullt të pagesave.



Integriteti i tregut 

Projektligji ndërton një regjim të posaçëm për integritetin e tregut të kripto-aseteve, i cili synon të parandalojë dhe të ndëshkojë sjelljet që ndikojnë negativisht në formimin e çmimit dhe dëmtojnë besimin e publikut. Në thelb të këtij regjimi qëndron ndalimi i abuzimit me tregun, duke përfshirë tregtimin me informacion të brendshëm, shpërndarjen e paligjshme të informacionit të brendshëm dhe manipulimin e tregut. Si manipulim konsiderohen, ndër të tjera, sjellje që japin sinjale të rreme ose mashtruese për sasinë, kërkesën ose çmimin, që vendosin çmime në nivele jonormale ose artificiale, që përdorin mjete fiktive apo mashtruese, si dhe shpërndarja përmes mediave (përfshirë internetin) e thashethemeve apo përmbajtjeve që pritet të prodhojnë sinjale të rreme; po ashtu, vendosja, modifikimi apo anulimi i urdhrave në mënyra që ndërpresin funksionimin e platformës ose e bëjnë të vështirë identifikimin e urdhrave realë. Këto tipologji përkufizohen në mënyrë të eksplicite, me qëllim që subjektet e tregut të kenë pritshmëri të qarta rreth sjelljeve të ndaluara dhe autoritetet të kenë bazë të fortë ligjore për ndërhyrje. 

Për të ulur hapësirën e abuzimit, projektligji i vendos operatorët e platformës së tregtimit për kripto-asete nën detyrime të rrepta organizative dhe teknike. Sistemet e tregtimit duhet të jenë të qëndrueshme, me kapacitet për përballimin e pikut të urdhrave, të garantojnë rend tregtimi edhe në kushte stresi, të refuzojnë urdhrat që tejkalojnë pragje të paracaktuara apo që janë qartësisht të gabuar, të jenë të testuara plotësisht dhe të mbështeten nga marrëveshje efektive të vijueshmërisë së biznesit. Gjithashtu, platformat duhet të jenë në gjendje të parandalojnë ose zbulojnë abuzimin me tregun dhe të parandalojnë keqpërdorimin për pastrim parash apo financim terrorizmi; detyrimi shtrihet edhe te raportimi te autoriteti përgjegjës sa herë identifikohen raste (apo tentativa) abuzimi në ose përmes sistemeve të tyre. 

Transparenca para dhe pas tregtimit përforcon më tej disiplinën e sjelljes. Projektligji parashikon detyrime për operatorët të publikojnë çmimet e ofertave dhe kërkesave dhe librin e urdhërave për çmimet e reklamuar, si dhe çmimin, vëllimin dhe kohën e transaksioneve të ekzekutuara. Ky informacion është i disponueshëm vazhdimisht gjatë orëve të tregtimit dhe, pas një periudhe të shkurtër, falas dhe në format të lexueshëm nga kompjuteri, ndërsa ruajtja e të dhënave dhe qasja e paanshme janë të detyrueshme. Kjo transparencë e krahasueshme me tregjet tradicionale kufizon hapësirat për manipulim përmes errësimit të informacionit dhe i lehtëson autoritetit monitorimin e aktivitetit tregtar. 

Projektligji trajton edhe konfliktet e interesit në mikrostrukturën e tregut. Tregtimi i bazuar në parimin e përputhshmërisë lejohet vetëm nën mbikëqyrje aktive të AMF, i cili monitoron që ky aktivitet të mbetet brenda përkufizimit dhe të mos krijojë konflikte interesi mes ofruesve dhe klientëve. Ndërkohë, struktura të tarifave duhet të jenë transparente, të drejta dhe të paanshme dhe nuk mund të krijojnë stimuj që nxisin vendosjen, modifikimin apo anulimin e urdhrave në mënyra që prodhojnë kushte të parregullta tregtimi ose abuzim. Këto dispozita presin në rrënjë nxitjet “e shtrembëra” që përndryshe do të shfaqeshin në platforma me thellësi të kufizuar të librit të urdhrave. 

Për sa i përket komunikimeve dhe materialeve promovuese, ato duhet të jenë të konsistente me informacionin e dokumentit informues, ku pajtueshmëria e tyre vlerësohet nga autoriteti përgjegjës i cili mund të përdorë kompetencat mbikëqyrëse dhe hetimore për të garantuar koherencën midis dokumentit informues dhe materialeve promovuese. 

Kompetencat e autoritetit përgjegjës janë konceptuar për ndërhyrje të shpejtë dhe efektive. Përveç mjeteve klasike hetimore (akses në dokumente dhe të dhëna, kërkesa informacioni, hyrje në ambiente për sekuestrim, ngrirje/sekuestro asetesht, referim penal), autoriteti mund të kërkojë korrigjimin e informacionit të rremë, të disponojë masa ndalimi të përkohshëm të veprimtarisë profesionale, madje të urdhërojë heqjen ose kufizimin e aksesit në ndërfaqe online (deri te fshirja e domeinit) kur kjo është e nevojshme për mbrojtjen e investitorëve dhe integritetin e tregut. Për raste që prekin emetimin e tokenit të aseteve ose tokenit të parasë elektronike, autoriteti mund të kërkojë vendosjen e një sasie minimale emetimi ose kufizime të sasisë së emetuar. 

Projektligji parashikon gjithashtu rregullat për publikimin e vendimeve dhe të drejtën e apelimit. Vendimet sanksionuese publikohen pa vonesë të panevojshme, me detaje mbi natyrën e shkeljes dhe identitetin e subjekteve përgjegjëse, duke rritur efektin parandalues dhe transparencën; njëkohësisht garantohet e drejta e apelimit para gjykatës dhe parashikohen kritere proporcionale për përcaktimin e sanksioneve, duke marrë në konsideratë ashpërsinë, kohëzgjatjen, përfitimet e mundshme dhe ndikimin te klientët, veçanërisht klientët joprofesionistë. 

Së fundi, projektligji lidh integritetin e tregut me kushtet e autorizimit dhe vijueshmërisë së veprimtarisë: shkeljet e rënda që prekin mbrojtjen e zotërusve të tokenave ose integritetin e tregut përbëjnë bazë për tërheqje ose kufizim të autorizimit të një ofruesi të shërbimeve për kripto-asete, përfshirë kur subjekti dështon të sigurojë sisteme efektive kundër pastrimit të parave apo bie ndesh me detyrimet themelore të këtij ligji. Kjo e bën integritetin jo vetëm objekt të sanksionimit, por edhe kusht të domosdoshëm për të operuar në treg. 

Ky kombinim i ndalimeve të qarta, transparencës së detyrueshme, kërkesave të forta teknike për platformat, kontrollit të komunikimeve promovuese dhe kompetencave të plota mbikëqyrëse e hetimore, e bën tregun më rezilient ndaj abuzimit, ul volatilitetin e panevojshëm nga sjelljet manipuluese dhe përforcon besimin e publikut në cilësinë e formimit të çmimeve dhe në drejtësinë e infrastrukturës së tregtimit.


Mbrojtja e klientit dhe asimetria e informacionit. 

Projektligji e vendos dokumentin informues të kripto-asetit si instrumentin qendror të transparencës dhe llogaridhënies, përmes të cilit adresohet drejtpërdrejt asimetria e informacionit ndaj publikut, veçanërisht klientëve joprofesionistë. Përpara se një kripto-aset të ofrohet ndaj publikut ose të kërkohet pranimi për tregtim, subjekti përkatës duhet të hartojë, të njoftojë te autoriteti përgjegjës dhe të publikojë një dokument informues në përputhje me kërkesat e projektligjit.

Dokumenti informues është i strukturuar dhe standardizuar për të garantuar kuptueshmëri edhe nga klientët joprofesionistë, duke përmbajtur të dhëna mbi subjektin ofertues/emetues, përshkrimin e kripto-asetit dhe të drejtave të lidhura me të, funksionalitetin dhe përdorimet e synuara, si dhe shpjegime të qarta për teknologjinë e regjistrave të shpërndarë dhe mekanizmin e konsensusit që mbështesin projektin. Projektligji e ndalon hartuesin e dokumentit informues të përfshijë deklarata hipotetike mbi për vlerën e ardhshme të kripto-asetit jashtë kornizës së lejuar. Dokumenti informues gjithashtu përmban paralajmërime të detyruara mbi humbjen e mundshme të vlerës së tokenit, pamundësisë potenciale të transferueshmërisë dhe likuiditetit, si dhe informimin e publikut se kripto-asetet nuk mbulohen nga skemat e kompensimit të investitorëve dhe as nga skemat e garancisë së depozitave. 

Për kripto-asetet e ndryshme nga tokeni i asetit dhe tokeni i parasë elektronike, kushtet paraprake të ofertës ndaj publikut dhe të pranimit për tregtim e bëjnë dokumentin informues dhe përputhshmërinë e materialeve promovuese elemente themelore të mbrojtjes së klientit: pa to, oferta/listimi nuk lejohet. Këto kërkesa vlejnë edhe kur dokumenti informues hartohet vullnetarisht, duke ruajtur një standard të njëjtë transparence. 

Për kripto-asetet që mbështeten nga rezerva e aseteve, dokumenti informues përfshin seksione të posaçme mbi kornizën e shlyerjes, rregullat e vlerësimit dhe politikën e likuiditetit, përbërjen dhe kriteret e rezervës së aseteve, kujdestarinë dhe veçimin e kësaj rezerve, si dhe pasojat në skenarë stresi (p.sh. kufizime operacionale, pezullime të përkohshme të shlyerjes sipas kushteve të ligjit, apo zbatimi i planit të rimëkëmbjes/shlyerjes kur është i parashikuar). 

Regjimi i përgjegjësisë civile e bën të zbatueshme llogaridhënien në lidhje me përmbajtjen e dokumentit informues. Kur informacioni i dhënë në dokumentin informues (ose në versionin e tij të ndryshuar) nuk është i plotë, i drejtë ose i qartë, apo është keqorientues, emetuesi (dhe, sipas rastit, anëtarët e organit drejtues) mbajnë përgjegjësi ndaj mbajtësve për humbjet e pësuara dhe çdo përpjekje për të kufizuar kontraktualisht këtë përgjegjësi është juridikisht e pavlefshme. 

Mbrojtja e klientit vijon edhe pas publikimit. . Sa herë që shfaqet një faktor i ri thelbësor, një gabim ose pasaktësi materiale që mund të ndikojë në vlerësimin e kripto-asetit, subjekti detyrimisht e ndryshon dokumentin informues dhe përshtat komunikimet përkatëse, duke njoftuar paraprakisht autoritetin përgjegjës dhe informuar menjëherë publikun në datën e publikimit. Kështu, transparenca bëhet një detyrim i vazhdueshëm për gjithë kohëzgjatjen e ofertës dhe ndërsa kripto-aseti është i pranuar për tregtim. Për të garantuar koherencë të plotë me dokumentin informues, materialet promovuese të publikuara nuk mund të bien ndesh ose të tejkalojnë dokumentin informues. Autoriteti përgjegjës ka kompetencë të pezullojë ose ndalojë komunikimet që bien ndesh, të kërkojë publikimin e informacionit shtesë, dhe të informojë publikun për mospërputhje kur kjo është e nevojshme për mbrojtjen e klientëve joprofesionistë dhe mbarëvajtjen e tregut. 


Parandalimi i pastrimit të parave dhe i financimit të terrorizmit. 

Projektligji e lidh drejtpërdrejt autorizimin, funksionimin dhe mbikëqyrjen e ofruesve të shërbimeve të kripto-aseteve me kërkesat e Ligjit nr. 9917 “Për parandalimin e pastrimit të parave dhe financimit të terrorizmit”. Kjo ndërlidhje arrihet në dy nivele: (i) në hyrje në treg (autorizim dhe dokumentacion), ku ofruesit e shërbimeve të kripto-aseteve duhet të paraqesin politika, procedura dhe sisteme të brendshme të përputhshme me Ligjin nr. 9917; dhe (ii) në operimin e tyre në vijimësi, ku platformat dhe shërbimet e kripto-aseteve kushtëzohen nga rregulla të qarta pranimi/monitorimi që kërkojnë njohjen e klientin dhe vigjilencë të duhur/zgjeruar sipas profilit të rrezikut, njësoj si subjektet e tjera të ligjit 9917.. Kjo e bën kornizën e kripto-shërbimeve të krahasueshme, në aspektin e pajtueshmërisë, me sektorët financiarë ekzistues.

Në fazën e autorizimit, paketa e dokumenteve që paraqesin ofruesit e shërbimeve të kripto-aseteve duhet të përfshijnë, ndër të tjera, një përshkrim të mekanizmave të kontrollit të brendshëm, politikave dhe procedurave për të siguruar pajtueshmërinë me Ligjin nr. 9917, si dhe kuadrin e vlerësimit të rrezikut për menaxhimin e rreziqeve të pastrimit të parave dhe financimit të terrorizmit. 

Në operimin e platformave të tregtimit, projektligji kërkon rregulla të qarta që përfshijnë shprehimisht njohjen e klientit dhe masat e përputhura me rrezikun  e pastrimit të parave dhe financimit të terrozimit të subjektit kërkues, duke iu referuar drejtpërdrejt Ligjit nr. 9917. 
Ky harmonizim mbështetet nga blloqet kryesore të Ligjit nr. 9917 që ofruesit e shërbimeve të kripto-aseteve duhet t’i zbatojnë si “subjekte të detyruara” të ligjit 991: 
· Identifikimi dhe verifikimi i klientëve: para vendosjes së marrëdhënies së biznesit, në transferta ose kur lind dyshim; detyrim për të identifikuar edhe pronarin përfitues; rifreskim i të dhënave dhe monitorim i vazhdueshëm i marrëdhënies sipas rrezikut. 
· Vigjilencë e zgjeruar: për persona politikisht të ekspozuar, marrëdhënie/transaksione komplekse, jorezidentë, juridiksione me rrezik të lartë, produkte/teknologji të reja; në mungesë të plotësimit të vigjilencës së zgjeruar, ndalohet vendosja apo mbajtja e marrëdhënies. 
· Transfertat: mbajtje dhe përcjellje e të dhënave të urdhëruesit ose refuzim kur mungon informacioni i plotë 
· Kontrollet e brendshme, personi përgjegës për parandalimin e pastrimit të parave dhe financimit të terrorizmit, trajnimi dhe filtrat e punësimit duke përfshirë detyrime organizative që projektligji i kërkon si pjesë e autorizimit dhe që ofruesit e shërbimeve të kripto-aseteve. 
· Raportimi i veprimtarive të dyshimta (STR) dhe i transaksioneve 
· Ruajtja e të dhënave: të dhënat e klientit/transaksioneve ruhen të paktën 5 vjet dhe vihen në dispozicion me kërkesë të AIF 

Në praktikë, kjo ndërlidhje  prodhon tre efekte konkrete për ofruesit e shërbimeve të kripto-aseteve:
(i) Pranim dhe ç’listim i kripto-aseteve i kushtëzuar nga detyrimet për parandalimin e pastrimit të parave dhe financimit të terrorizmit. Përpara se të pranojnë një kripto-aset për tregtim, operatorët duhet të vlerësojnë përshtatshmërinë dhe përputhjen me rregullat e operimit, ku pjesë thelbësore është vlerësimi i rrezikut të pastrimit të parave/financimit të terrorizmit. Rregullat e operimit përfshijnë kushte për mbajtjen e aseteve të disponueshme për tregtim, pragje likuiditeti, raportime periodike dhe kushte për pezullim, duke i dhënë operatorit mekanizma ‘ex ante’ dhe ‘ex post’ për të mbyllur ekspozime të rritura, p.sh., kur shfaqen shenja rreziku AML. 

(ii) Rregullat e platformës së tregtimit të kripto-aseteve i “përkthejnë” kërkesat e Ligjit nr. 9917 në procese tekniko-operacionale. Operatorët duhet të hartojnë dhe zbatojnë rregulla për tregtim të drejtë e të rregullt, ekzekutim efikas, klerim të transaksioneve të kripto-aseteve dhe fondeve – të gjitha të zbatueshme vetëm mbi klientë të identifikuar dhe marrëdhënie të monitoruara sipas ligjit AML. Këto rregulla, të dokumentuara në dosjen e autorizimit, krijojnë gjurmë auditimi dhe akses për autoritetet përgjegjëse kur kërkojnë informacion. 

(iii) Koordinim mbikëqyrës me AIF dhe autoritetet sektoriale. AIF bashkëpunon me AMF dhe Bankën e Shqipërisë si autoritete mbikëqyrëse sektoriale për subjektet përkatëse. 

Tregtimi sekondar dhe rreziku i likuiditetit. 

Projektligji trajton tregtimin sekondar si një hallkë të veçantë të mbrojtjes së klientit dhe të funksionimit të drejtë të tregut, duke i kërkuar operatorit të platformës së tregtimit për kripto-asete të vendosë rregulla të qarta dhe të zbatueshme si në fazën e pranimit për tregtim, ashtu edhe gjatë vijimit të pranimit. Së pari, rregullat e operimit duhet të jenë objektive dhe të paanshme, të garantojnë qasje të ndershme dhe të hapur, si dhe tregtim të drejtë e të rregullt me kritere të përcaktuara për ekzekutim efikas. Po në këto rregulla, platforma përcakton kushte për të mbajtur kripto-asetet të disponueshme për tregtim, përfshirë pragje likuiditeti dhe raportim periodik, si dhe kushtet për pezullimin e tregtimit. Këto dispozita e bëjnë menaxhimin e likuiditetit pjesë të detyrueshme të qeverisjes së tregut sekondar dhe i japin operatorit të platformës instrumente të qarta për të parandaluar ulje të papritur të likuiditetit ose kushte të çrregullta tregtimi. 

Para çdo pranimi për tregtim, operatori vlerëson përshtatshmërinë e kripto-asetit në raport me rregullat e platformës, duke shqyrtuar besueshmërinë e zgjidhjeve teknike dhe lidhjet e mundshme me veprimtari të paligjshme/mashtruese, përfshirë historikun dhe reputacionin e emetuesit dhe ekipit zhvillues. Kjo shërben si “gatekeeping” për cilësinë e listimeve dhe zvogëlon rrezikun që asete me defekte teknike apo me ekspozim të lartë rreziku të shndërrohen në burim të çrregullimit të tregut pas listimit. Po kështu, rregullat e operimit ndalojnë pranimin e aseteve me funksione të brendshme anonimizimi, përveçse kur operatori mund të identifikojë zotëruesit dhe historikun e transaksioneve, çka ul rrezikun e likuiditetit “të rremë” dhe të abuzimit strukturor. 

Në funksionimin ditor, platforma mban sisteme tregtimi elastike dhe të qëndrueshme, kapacitet për të përballuar vëllime të pikut, tregtim të rregullt nën stres, kontrolle para tregtimit për të refuzuar urdhra jashtë pragjeve të çmimit/vëllimit ose qartësisht të gabuara, testim të plotë të sistemeve dhe politika për vazhdimësinë e biznesit. Këto kërkesa reduktojnë probabilitetin që bllokimet teknologjike apo fluksi i urdhrave të nxitura nga paniku të degradojnë likuiditetin dhe funksionimin e rregullt të tregtimit. Në të njëjtën kohë, platforma duhet të jetë në gjendje të parandalojë dhe të zbulojë abuzimin me tregun dhe keqpërdorimin për pastrim parash/financim terrorizmi, me detyrim njoftimi te autoriteti në rastet  kur identifikohen raste ose tentativa abuzimi në ose përmes sistemeve të saj. 

Transparenca para dhe pas tregtimit vepron si stabilizues i likuiditetit. Operatorët publikojnë çmimet e ofertave dhe kërkesave dhe librin e urdhrave për çmimet e reklamuar gjatë orarit të tregtimit; pas ekzekutimit, publikojnë çmimin, vëllimin dhe kohën e transaksioneve. Ky informacion vihet në dispozicion me qasje të paanshme, falas 15 minuta pas publikimit dhe ruhet për të paktën dy vjet, duke forcuar formimin e çmimit dhe duke ulur asimetrinë e informacionit që shpesh prodhon “spreads” të gjerë dhe likuiditet të dobët. 

Për klerimin dhe shlyerjen operacionale, projektligji kërkon që operatori të iniciojë klerimin përfundimtar në regjistrin e shpërndarë brenda 24 orëve nga ekzekutimi (ose, jashtë regjistrit të shpërndarë, brenda ditës), duke siguruar dorëzim të shpejtë dhe të parashikueshëm të aseteve/fondeve dhe duke ulur rrezikun e grumbullimit të “pozicioneve në pritje” që e tensionojnë likuiditetin. Për më tepër, strukturat e tarifave duhet të jenë transparente, të drejta dhe të paanshme dhe nuk mund të krijojnë stimuj për vendosje/modifikim/anulim urdhrash apo ekzekutim transaksionesh në mënyra që prodhojnë kushte të parregullta tregtimi ose abuzim me tregun. 

Mikrostruktura e tregut adresohet edhe përmes ndalimit të tregtimit për llogari të vet nga operatori në platformën që ai vetë operon dhe kufizimit të tregtimit të bazuar në parimin e përputhshmërisë vetëm me pëlqimin e klientit, nën monitorimin e autoritetit përgjegjës. Këto dispozita zvogëlojnë rrezikun e konflikteve të interesit që mund të dëmtojnë likuiditetin real dhe cilësinë e çmimeve, veçanërisht në tregje me libër-urdhrash të cekët. 

Në proceset e listimit nga ofrues të shërbimeve, ligji kërkon transparencë paraprake për llojin e listimit, tarifat, kohën/procesin/çmimin e veprimtarisë së propozuar dhe blerësit e synuar, si dhe rregulla të posaçme për identifikimin dhe menaxhimin e konflikteve të interesit (p.sh., kur listohen asete të klientëve ose kur stimujt ndikojnë në çmimin e propozuar). Këto kërkesa ulin rrezikun që praktikat e listimit të përkeqësojnë kushtet e likuiditetit ose të çojnë në formimin e një çmimi artificial. 

Në tërësi, kombinimi i rregullave objektive të operimit (me pragje likuiditeti, raportim periodik dhe pezullim kur duhet), vlerësimit të përshtatshmërisë para pranimit (duke filtruar rreziqe teknologjike dhe lidhje me veprimtari të paligjshme), qëndrueshmërisë së sistemeve të tregtimit dhe transparencës para/pas tregtimit, siguron që tregtimi sekondar të zhvillohet në kushte parashikueshmërie dhe disipline. Kjo ul mundësinë e episodeve të likuiditetit të pamjaftueshëm dhe të tregtimit të çrregullt, dhe i pajis autoritetet përgjegjëse me bazën ligjore dhe sinjalet e duhura për ndërhyrje të hershme kur cilësia e tregtimit degradohet.

Rreziqet teknologjike dhe operacionale (ICT). 

Projektligji i adreson rreziqet teknologjike dhe operacionale në dy shtresa komplementare: në nivel publikimi ex-ante përmes dokumentit informues dhe në nivel infrastrukture tregtimi përmes detyrimeve organizative e teknike të operatorit të platformës së tregtimit për kripto-asete dhe të ofruesve të shërbimeve. 

Dokumenti informues kërkon përshkrim të qartë e të verifikueshëm të teknologjisë së regjistrave të shpërndarë të përdorur, të mekanizmit të konsensusit, të arkitekturës së nyjeve, të rreziqeve të ndërprerjes dhe të masave të sigurisë (p.sh., kontrolli i aksesit, ndarja e privilegjeve, kopjet rezervë, rikuperimi pas incidentit etj). Për projektet ku ka rezervë aseteve ose të drejtë shlyerjeje, dokumenti informues shpjegon gjithashtu mënyrën se si funksionet teknike (p.sh., kontratat inteligjente që administrojnë shlyerjen) lidhen me proceset juridike dhe operacionale, si dhe skenarët e veprimit kur teknologjia dështon (p.sh., kthimi në procedura manuale, pezullim i përkohshëm i funksioneve të automatizuara). 

Ky projektligj nuk synon të rregullojë teknologjinë e regjistrave të shpërndarë në vetvete, por shërbimet e lidhura me to. Në këtë kuadër, projektligji nuk përmban dispozita të cilat vendosin detyrime shtesë dhe joproporcionale mbi përdorimin e teknologjisë së regjistrave të shpërndarë.

Rreziku i kujdestarisë dhe i çelësave privatë. 

Projektligji e trajton kujdestarinë dhe administrimin e kripto-aseteve për llogari të palëve të treta si veprimtari me rrezik të lartë për asetet e klientëve, duke përfshirë ruajtjen ose kontrollin e mjeteve të aksesit (çelësa privatë). Subjekti i kujdestarisë nuk administron thjesht llogari, por mban nën kontroll mjetin që mundëson zotërimin dhe transferimin e kripto-asetit.

Thelbi i mbrojtjes është veçimi  i detyrueshëm i aseteve të klientëve nga pasuritë e ofruesit dhe veçimi në regjistrin e shpërndarë. Ofruesi i shërbimeve të kripto-aseteve që ofron kujdestari detyrohet të kthejë pa vonesë kripto-asetet ose mjetet e aksesit kur kërkohet, të mbajë asete të klientëve të veçuara nga zotërimet e veta në regjistrin e shpërndarë dhe t’i identifikojë qartësisht mjetet e aksesit si të klientëve, të veçojë ligjërisht dhe operacionalisht asetet e klientëve, në mënyrë që kreditorët të mos kenë pretendime mbi to, veçanërisht në rast falimentimi.

Për përgjegjësinë ndaj humbjeve, ofruesi i kujdestarisë është përgjegjës ndaj klientit për humbjen e çdo kripto-aseti ose të mjeteve të aksesit si rezultat i një incidenti për faj të tij, me përgjegjësi deri në vlerën e tregut të kripto-asetit në momentin e humbjes. Incidente që provohen se nuk lidhen me shërbimin/operimin e ofruesit (p.sh., një problem në funksionimin e regjistrit të shpërndarë jashtë kontrollit të tij) nuk konsiderohen incidente për faj të tij.

Në rastet kur shërbimi I kujdestarisë nënkontraktohet, ai duhet të jetë i autorizuar dhe klientët duhet të njoftohen. Ofruesi duhet t’u ofrojë klientëve pa vonesë informacion për operacione që kërkojnë përgjigje dhe të ketë procedura që mundësojnë kthimin e aseteve ose mjeteve të aksesit pa vonesa. 

Rreziqet nga shërbimet e parregulluara. 

Ngjarje si falimentimi i kripto-aseteve Terra/Luna si rrjedhojë e dështimit të mekanizmit të stabilitetit duke sjellë zinxhir efektesh në tregjet sekondare, kriza e kujdestarit Celsius si rrjedhojë mungesë e mbrojtjes së klientit dhe e veçimit të aseteve të klientëve apo dështimi i FTX si rrjedhojë e abuzimit me fondet e klientëve dhe mungesë mbikëqyrjeje efektive dëshmojnë se ofrimi i paautorizuar i shërbimeve të kripto-aseteve përkeqëson rreziqet e mësipërme. Projektiligji i adreson këto boshllëqe përmes autorizimit dhe mbikëqyrjes në vazhdimësi të emetuesve dhe ofruesve të shërbimeve të kripto-aseteve, standardeve të dokumentit informues dhe rregullave të marketingut, si dhe përmes kompetencave të qarta të autoriteteve përgjegjëse për të ndaluar/pezulluar oferta, pranime dhe shërbime jo në përputhje me ligjin, duke zvogëluar gjasat për përsëritje të këtyre fenomeneve. 

Në tërësi, projektligji krijon një kuadër ligjor të parashikueshëm dhe të krahasueshëm me kuadrin e BE-së, ku inovacioni mund të zhvillohet pa cenuar mbrojtjen e klientit, integritetin e tregut dhe stabilitetin financiar, teksa i garanton AMF-së dhe Bankës së Shqipërisë instrumentet e duhura për autorizim, mbikëqyrje dhe zbatueshmëri. Transpozimi i standardeve të MiCA-s dhe harmonizimi me rregullat për pagesat e paranë elektronike sigurojnë koherencë, parashikueshmëri për subjektet dhe një bazë të qendrueshme  për përmbushjen e kërkesave të Grupkapitullit 2 “Tregu i Brendshëm”. Në planin e mbrojtjes së publikut dhe integritetit të tregut, projektligji forcon kërkesat prudenciale, rregullat e qeverisjes korporative, menaxhimin e konfliktit të interesit dhe sigurinë operacionale, duke kushtëzuar ofrimin e shërbimeve me detyrime të transparencës si dokumentit informues, rregulla të rrepta të marketingut, menaxhim të rezervave dhe mekanizma rimëkëmbjeje dhe shlyerjeje.


IV.	VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji “Për tregjet e Kripto Aseteve” është hartuar në mbështetje të neneve 78 dhe 83, pika 1, të Kushtetutës dhe është harmonizuar me legjislacionin në fuqi që rregullon tregjet e kapitalit, legjislacionin që rregullon sipërmarrjet e investimeve kolektive, legjislacionin që rregullon tregtarët dhe shoqëritë tregtare, legjislacionin për bankat, legjilsacionin për shërbimet e pagesave, legjilsacionin për institucionet e pagesave. 

V. VLERËSIMI I SHKALLËS SË PËRAFRIMIT ME ACQUIS COMMUNAUTARE 

Projektligji synon përputhshmëri të plotë me Rregulloren e Bashkimit Evropian 2023/1114 për Tregjet e Kripto Aseteve, duke pasqyruar fushën e zbatimit, përkufizimet, regjimin e dokumentit informues, rregullat për ofertat publike, rregullimin e ofruesve të shërbimeve të kripto-aseteve, dispozitat për abuzimin në treg, kornizën për tokenat e asetit dhe tokenat e parasë elektronike dhe trajtimin e atyre të klasifikuar si të rëndësishme. Projektligji inkorporon kompetencat mbikëqyrëse, masat parandaluese dhe sanksionet administrative të parashikuara nga MiCA dhe parashikon dispozita të paaplikueshme derisa të realizohet anëtarësimi, për të ruajtur harmoninë materiale dhe procedurale me acquis-in pa krijuar boshllëqe zbatimi në juridiksionin vendas.


VI. PËRMBLEDHJE SHPJEGUESE E PËRMBAJTJES SË PROJEKTLIGJIT

Projektligji është strukturuar në VIII Krehe dhe përmban 142 nene. Në mënyrë më të detajuar projektligji rregullon:  

Neni 1, përcakton objektin e projektligjit duke përkufizuar qëllimet themelore si vendosjen e rregullave dhe kërkesave për ofertën ndaj publikut dhe pranimin për tregtim të kripto-aseteve, si edhe përcaktimin e kërkesave për ofruesit e shërbimeve në lidhje me kripto-asetet në Republikën e Shqipërisë. 

Neni 2, përcakton fushën e zbatimit dhe përjashtimet, për të shmangur mbivendosjen me legjislacionin sektorial ekzistues. Zbatimi i projektligjit lidhet me çdo person fizik ose juridik që emeton, ofron ndaj publikut, kërkon pranimin për tregtim të kripto-aseteve ose ofron shërbime të lidhura me to në territorin e Republikës së Shqipërisë. Në të njëjtën kohë, neni identifikon raste kur instrumente ose veprimtari të caktuara rregullohen nga ligje të tjera (p.sh. instrumentet financiare, depozitat, depozitat e strukturuara, produktet e sigurimeve apo të pensioneve), ose kur organe publike veprojnë në kapacitete që i nënshtrohen kornizës së tyre të posaçme.

Neni 3, përkufizon konceptet që do të përdoren në të gjithë tekstin normativ të projektligjit dhe aktet nënligjore në zbatim të tij. Terma si “kripto-aset”, “teknologjia e regjistrave të shpërndarë”, “regjistër i shpërndarë”, “mekanizëm i konsensusit” dhe “nyje e rrjetit DLT” sqarohen në mënyrë të njëtrajtshme për të siguruar interpretim homogjen. Po kështu përkufizohen kategoritë e kripto-aseteve, si “tokeni i parasë elektronike” dhe “token i aseteve”, duke përcaktuar kriterin dallues të mbajtjes së vlerës përmes referimit pas një ose më shumë aseteve, përfshirë edhe një ose disa valutave. 

Kreu II rregullon kripto-asetet që nuk janë “token i aseteve” apo “tokeni i parasë elektronike” dhe vendos një regjim të posaçëm për ofertën ndaj publikut dhe/ose pranimin për tregtim. Ky Kre parashikon një mekanizëm njoftimi, jo miratimi paraprak që do të thotë se AMF nuk do të ketë detyrim të miratojë dokumentin përpara publikimit, por mund të kërkojë ndryshime plotësuese, të kërkojë përfshirjen e informacioneve shtesë dhe, kur kushtet e rregullores nuk respektohen, të pezullojë apo ndalojë ofertën/pranimin për tregtim, si dhe të publikojë paralajmërime zyrtare për publikun. Pas publikimit të dokumentit informues të njoftuar, ofertuesi mund të ofrojë kripto-asetin dhe të kërkojë pranimin për tregtim në të gjithë territorin e Republikës, pa barriera shtesë të informacionit—kjo është logjika pasaportizuese e kornizës.

Neni 4, përcakton se një ofertë ndaj publikut në territorin e Republikës së Shqipërisë nuk mund të kryhet nëse ofertuesi nuk është subjekt juridik dhe nuk ka hartuar dokumentin informues sipas kërkesave materiale për përmbajtjen, qartësinë dhe mos-keqorientimin. Në të njëjtin nen përcaktohen edhe përjashtimet kur detyrimi për hartimin dhe publikimin e një  dokumenti informues nuk zbatohen, si p.sh. oferta shumë të kufizuara për numër subjektesh, shpërndarje pa kundërshpërblim ose si shpërblime për mirëmbajtjen e regjistrit të shpërndarë (mining/staking), si dhe raste të caktuara të tokenit të shërbimit kur malli/shërbimi ekziston dhe funksionon tashmë. 

Neni 5, pasqyron të njëjtën logjikë për pranimin për tregtim ku parashikohet se kripto-aseti mund të pranohet në një platformë tregtimi vetëm pasi subjekti të ketë hartuar, njoftuar dhe publikuar dokumentin informues sipas përcaktimeve të këtij projektligji. 

Më tej, neni 6 i përcakton përmbajtjen e dokumentit informues si instrument thelbësor i transparencës ndaj publikut, duke vendosur detyrime që përmbajtja e tij të të jetë e plotë, e qartë dhe jo-keqorientuese, të japë të dhëna mbi subjektin emetues, modelin e tij veprimtarisë, teknologjinë e përdorur, të drejtat e investitorëve dhe rreziqet potenciale, dhe të jetë në koherencë të plotë me materialet promovuese. Ky standard lidhet drejtpërdrejt me mbrojtjen e klientit joprofesionist dhe me integritetin e tregut.

Neni 7, fokusohet tek materialet promovuese,  ku përcaktohen detyrimet qe materialet promovuese duhet të jenë të drejta e jo-keqorientuese si dhe nuk duhet të shpërndahen para publikimit të dokumentit informues.

Procedurat e njoftimit të emetimit të kripto-aseteve parashtrohen në nenet 8 dhe 9 të projekligjit. Sipas nenit 8, njoftimi i dokumentit informues i bëhet AMF  të paktën 20 ditë pune përpara publikimit, i shoqëruar me një arsyetim ligjor të klasifikimit ku që kripto-aseti nuk është instrument financiar, as “token i aseteve”, as “tokeni i parasë elektronike”), listën e shteteve ku synohet të ofrohet ky kripto-aset dhe afatet e e lançimit. Neni 9 kërkon që publikimi të bëhet në kohë të arsyeshme, por domosdoshmërisht përpara nisjes së ofertës/pranimit, dhe që dokument informues dhe marketingu të mbeten të aksesueshme për aq kohë sa kripto-aseti zotërohet nga publiku; versioni i publikuar duhet të jetë identik me atë të njoftuar. 

Pas mbylljes së ofertës, neni 10 detyron publikimin e rezultateve brenda 20 ditëve nga përfundimi i ofertës dhe kërkon ruajtjen e sigurt të fondeve/kripto-aseteve të mbledhura përmes një pale të tretë (institucion krediti ose ofrues i “kujdestarisë dhe administrimit të kripto-aseteve për llogari të klientëve”), për të veçuar qartësisht asetet e publikut nga ato të ofertuesit. 

Neni 11 përcakton se pasi dokument informues të jetë njoftuar dhe publikuar në përputhje më këtë projektligj, emetuesi ose ofertuesi mund ta ofrojë ndaj publikut ose të kërkojë pranimin për tregtim në të gjithë territorin e Republikës së Shqipërisë. 

Në rastet kur konstatohen faktorë të rinj thelbësorë, gabime apo pasaktësi që ndikojnë vlerësimin e kripto-asetit nga ana e publikut, neni 12 kërkon ndryshimin e dokumentit informues, duke përcaktuar detyrimin e subjektit për të njoftuar njoftuar AMF paraprakisht të paktën 7 ditë pune përpara publikimit të tyre(me afatin e përcaktuar në ligj), dhe publikimin e  versionit të përditësuar, si dhe mbajtjen e të gjitha versioneve të dokumentit informues të akesueshme nga publiku me qëllim sigurimin e gjurmueshmërisë. (Neni 12).

Me qëllim mbrojtjen e interesave të klientëve jo-profesionist, neni 13 parashikon të drejtën e tërheqjes nga investimi brenda 14 ditëve kalendarike, pa tarifa shtesë, me rimbursim brenda afatit, përveç rasteve kur kripto-aseti ishte tashmë i pranuar për tregtim para blerjes ose kur afati i ofertës ndaj publikut ka përfunduar. 

Neni 14 përcakton detyrimet e ofertuesve dhe subjekteve që kërkojnë pranimin për tregtim të kripto-aseteve të ndryshme nga tokenat e asetit ose tokenat e parasë elektronike, duke përfshirë këtu detyrimin për sjellje të ndershme, të drejtë e profesionale, komunikime të qarta e jo-keqorientuese, trajtim të barabartë të zotëruesve të kripto-asetit, identifikim e menaxhim të konflikteve të interesit, zbatimin e masave të sigurisë teknike dhe kthimin e fondeve në rastet e anulimit të ofertës.

Neni 15 parashikon përgjegjësitë për informacionin e përfshirë në dokumentin informues, ku përcaktohet qartë se ofertuesi ose subjekti që kërkon pranim për tregtim mbajnë përgjegjësi civile për çdo informacion të paplotë, të pasaktë ose keqorientues që u shkakton dëm mbajtësve, pa mundësi shkarkimi të  përgjegjësive përmes marrëveshjeve individuale me klientët ose investitorët. 
Kreu III vendos rregullat e autorizimit dhe të mbikëqyrjes për emetuesit e tokenave të asetit, nga miratimi i dokumenteve informuese, qeverisja dhe menaxhimi i rezervës së aseteve, kriteret dhe pasojat e klasifikimit si “token aseti me rëndësi të lartë”, si dhe planet e rimëkëmbjes dhe shlyerjes në rastet kur ka kriza likuiditeti ose tërheqje masive.


Neni 16 përcakton se askush nuk mund të ofrojë publikisht ose të kërkojë pranimin për tregtim të një tokeni të asetit pa qenë emetues i autorizuar sipas këtij projektligji, dhe përcakton vlefshmërinë  e autorizimeve në të gjithë territorin e Republikës së Shqipërisë.

Neni 17 vendos rregulla të posaçme për institucionet e kreditit që emetojnë tokena të asetit, përfshirë detyrimin për dokument informues, njoftim të paktën 90 ditë pune përpara emetimit të parë dhe kërkesat mbi programin e veprimtarisë, qeverisjen dhe kontrollin e brendshëm. 

Neni 18  rregullon paketën e plotë të dokumentacionit që subjekti duhet të paraqesë për t’u autorizuar, duke përfshirë programin e veprimtarisë, opinionin ligjor mbi klasifikimin dhe masat e menaxhimit të rrezikut. 

Neni 19 parashikon përmbajtjen e dokumentit informues për tokenat e asetit dhe standardet në lidhje me qartësinë, saktësinë dhe plotësinë e informacionit që u ofrohet blerësve. 

Neni 20 parashikon procedurat e shqyrtimit të kërkesës për autorizim nga Banka e Shqipërisë brenda një afati 60-ditor nga marrja e dokumentacionit të plotë. 

Neni 21 rregullon marrjen e vendimit të autorizimit nga Banka e Shqipërisë duke përcaktuar kushtet në të cilat refuzohet autorizimi si  psh. kur ka probleme të rënda të përshtatshmërisë të organit drejtues ose aksionerëve me pjesëmarrje influencuese, mos-përmbushje të kërkesave të kreut, ose kur modeli i biznesit rrezikon integritetin e tregut, stabilitetin financiar, funksionimin e pagesave apo ngre rreziqe serioze në kuadër të pastrimit të parave dhe financimit të terrorizimit.

Neni 22 vendos detyrimin për raportime periodike tek Banka e Shqipërisë për tokenat me vlerë emetimi mbi pragun e përcaktuar, si dhe detyrime bashkëpunimi nga ofruesit e shërbimeve për të dhënat e nevojshme. 

Neni 23 parashikon detyrime informimi shtesë dhe transparencë pas autorizimit, përfshirë raportimin e përdorimit si mjet këmbimi. 

Neni 24 përcakton rastet e revokimit të autorizimit për tokenin e asetit, të tilla si ndalimi i ushtrimit të veprimtarisë për më shumë se 6 muaj, paraqitja e rreziqeve serioze lidhur me  integritetin e tregut, stabilitetin financiar, funksionimin e sistemit të pagesave, ose pastrimit të parave dhe financimit të terrorizmit.

Neni 25 parashikon procedurat për ndryshimet e dokumentit informues dhe modelit të biznesit pas autorizimit, publikimin e ndryshimeve dhe reflektimin e tyre në regjistrat përkatës. 

Nenet 26–28 përqendrohen tek përgjegjësia e emetuesit për informacionin e publikuar në dokumentin informues, detyrimet për të vepruar me ndërshmëri dhe në interesin më të mirë të klientëve,  rregullat e përditësimit dhe te mospërputhjet që mund të çojnë në masa mbikëqyrëse, përfshirë revokim të autorizimit në raste të rënda. 

Neni 29 vendos një regjim të qartë për trajtimin e ankesave, duke i detyruar emetuesit e tokenit të asetit të mbajnë politika dhe procedura funksionale që garantojnë kanale komunikimi të aksesueshme pa kosto, afate të arsyeshme përgjigjeje dhe evidencë të plotë të çdo ankese, me detyrimin për të informuar autoritetin përgjegjës kur kërkohet dhe për të përdorur feedback-un e ankesave për përmirësim të vazhdueshëm të shërbimit.

Neni 30 përqendrohet te informimi i rregullt i mbajtësve të tokenave, duke kërkuar që emetuesi të komunikojë në mënyrë të qartë dhe në kohë të dhëna mbi rezervën e aseteve, likuiditetin, ndërprerjet operacionale, ndryshimet materiale dhe çdo ngjarje që mund të ndikojë te vlera ose përdorshmëria e tokenit të asetit, me publikim në ndërfaqen online dhe njoftime të drejtpërdrejta kur rreziqet janë të menjëhershme.

Neni 31 përcakton detyrimet për informim të vazhdueshëm ndaj zotëruesve të tokenave të asetit dhe Bankës së Shqipërisë, duke i detyruar emetuesit e tokenit të asetit të publikojnë në mënyrë periodike, të paktën një herë në muaj, të dhëna mbi funksionimin, gjendjen e rezervës, ngjarjet thelbësore dhe çdo zhvillim që mund të ndikojë tek vlera ose përdorueshmëria e tokenit.

Neni 32 përcakton detyrimin e emetuesve të tokenave të asetit që të kenë politika e procedura efektive për identifikimin, parandalimin, menaxhimin dhe zbulimin e konflikteve të interesit me aksionarët ose anëtarët (përfshirë ato me pjesëmarrje influencuese), organin drejtues, punonjësit, zotëruesit e tokenave dhe palët e treta, me theks të veçantë tek menaxhimi dhe investimi i rezervës sipas Nenit 36.

Neni 33 detyron emetuesit e tokenave të asetit të njoftojnë menjëherë Bankën e Shqipërisë për çdo ndryshim në organin drejtues dhe t’i paraqesin të gjithë informacionin e nevojshëm për vlerësimin e përputhshmërisë me kërkesat e nenit 34, pika 2.

Neni 34 përshkruan hollësisht strukturat e qeverisjes, politikat/procedurat dhe mekanizmat e vazhdimësisë së biznesit, duke i bërë ato kusht të autorizimit dhe ushtrimit të veprimtarisë. 
Neni 35 rregullon fondet e veta të emetuesit të tokenit të asetit, duke përcaktuar detyrimin për të mbajtur në çdo kohë një nivel të mjaftueshëm kapitali rregullator, rregullat e llogaritjes dhe përbërjes së tij, si edhe mbikëqyrjen e vazhdueshme prudenciale nga Banka e Shqipërisë.

Neni 36 përcakton detyrimin për një rezervë asetesh të veçuar ligjërisht dhe operacionalisht, të menaxhuar përmes politikave të stabilizimit të vlerës së tokenit, vlerësuar me mark-to-market (ose mark-to-model), në rastet kur është e nevojshme

Neni 37 rregullon kujdestarinë e rezervës së aseteve përmes politikave, procedurave dhe kontratave që sigurojnë veçim të kësaj rezerve, qasje të shpejtë, shmangie përqendrimi dhe vigjilencë të duhur ndaj kujdestarëve  ofrues të shërbimeve të kujdestarisë , ose institucione krediti, ose shoqëri komisionere. 

Neni 38 lejon investimin e një pjese të rezervës vetëm në instrumente me likuiditet të lartë e rrezik minimal (përfshirë njësi SIKTT sipas kushteve), të mbajtur në kujdestari sipas kushteve të përcaktuara në nenin 37 dhe duke i ngarkuar përgjegjësi emetuesit për të gjitha fitimet/humbjet dhe rreziqet e investimit.

Neni 39 garanton të drejtën e përhershme të shlyerjes në çdo kohë dhe pa pagesë, në fonde,  ose përmes dorëzimit të aseteve të referuara nga tokeni i asetit, në përputhje me politikat e shlyerjes të cilat përcaktojnë kushtet, afatet, mekanizmat e vlerësimit dhe menaxhimin e lëvizjeve të rezervës së aseteve. 

Neni 40 ndalon dhënien e interesit nga emetuesit dhe ofruesit e shërbimeve, duke përfshirë si “interes” çdo shpërblim të lidhur me kohëzgjatjen zotërimit të tokenit të aseteve, edhe në rastet kur jepet përmes zbritjeve ose produkteve të tjera me efekt të barazvlefshëm.

Neni 41 përcakton procedurën e njoftimit dhe vlerësimit të marrjes nën kontroll (përfshirë kalimin e pragjeve 10%, 20%, 30%, 50% ose shndërrimin në shoqëri bijë), e cila përfshin njoftim paraprak me shkrim, afat vlerësimi 60-ditor nga ana e Bankës së Shqipërisë dhe në mungesë kundërshtimi brenda afatit, miratim i heshtur.

Neni 42 përcakton përmbajtjen e vlerësimit e cila përfshin reputacionin e marrësit nën kontroll, cilësitë dhe reputacionin e drejtuesve të ardhshëm, qëndrueshmërinë financiare, aftësinë e emetuesit për të përmbushur detyrimet e përcaktuara në këtë projektligj si dhe rreziqet në kuadër të parandalimit të pastrimit të parave dhe financimit të terrorizmit.

Neni 43 përcakton kriteret dhe procedurën për klasifikimin e një tokeni të asetit si ‘token aseti me rëndësi të lartë’ nga Banka e Shqipërisë kur plotësohen të paktën tre nga shtatë kriteret e përcaktuara si psh. numri i zotëruesve, kapitalizimi i tregut, madhësia e rezervës së aseteve, vëllimi i transaksioneve. 

Neni 44 lejon klasifikimin vullnetar të tokenave të asetit si me rëndësi të lartë, kur subjekti demonstron përmbushjen e tre kritereve.

Neni 45 vendos detyrime shtesë për emetuesit e tokenave të asetit me rëndësi të lartë, përfshirë politikën e shpërblimit, menaxhimin e likuiditetit, stress-testet dhe kërkesën për fonde të veta në nivel 3 % të rezervës së aseteve.

Neni 46 përcakton detyrimin për hartimin dhe implementimin e një plani rimëkëmbjeje i cili siguron përputhshmërinë e emetuesit të tokenit të asetit më kërkesat e këtij projektligji në raste krizash. 

Neni 47 përcakton detyrimin e emetuesit që të hartojë e të implementojë një plan operacional shlyerjeje i cili garanton shlyerje të rregullt, trajtim të drejtë e pagesë të shpejtë të zotëruesve të tokenave të asetit. 

Neni 48 përcakton se ofertat/pranimi për tregtim lejohet vetëm nga emetues të licencuar nga Banka e Shqipërisë si institucion krediti ose institucion i parasë elektronike, me dokument informues të 
njoftuar e publikuar në përputhje me përcaktimet e këtij projektligji.

Neni 49 përcakton detyrimin për emetimin në vlerë të barabartë me fondet e mbajtura dhe rimbursimin në çdo kohë në fonde, pa pagesë, në përputhje me kushtet e shlyerjes të sqaruara në dokumentin informues.

Neni 50 ndalon dhënien e interesit për tokenin e parasë elektronike. 

Neni 51 cakton përmbajtjen, formatin dhe procedurën e dokumentit informues (deklaratat, paralajmërimet, përmbledhjen, gjuhën, njoftimin ≥20 ditë pune, publikimin, raportimin te AMF).

Neni 52 përcakton përgjegjësitë e emetuesit dhe organit drejtuese për informacion të paplotë/jo të drejtë/konfuz, me pavlefshmëri të çdo heqjeje dorë dhe rregull mbi barrën e provës.

Neni 53 kërkon që komunikimet e marketingut të jenë të identifikueshme, të qarta, në përputhje me dokumentin informues, të deklarojnë të drejtën e rimbursimit dhe të mos shpërndahen para publikimit të dokumentit informues.

Neni 54 urdhëron që të paktën 30% e fondeve të mbahen depozita në institucione krediti dhe pjesa tjetër të investohet në aktiva likuide me rrezik të ulët, në të njëjtën valutë si tokeni.
Neni 55 zbaton mutatis mutandis planet e rimëkëmbjes dhe rimbursimit (me afate njoftimi 6-mujore nga oferta/pranimi për tregtim).

Neni 56 përcakton klasifikimin si token i parasë elektronike me rëndësi të lartë kur përmbushen të paktën tre kritere të Nenit 43(1), me procedurë njoftimi, komentesh, vendimi 60-ditor dhe transferim mbikëqyrjeje te Banka e Shqipërisë (me përjashtime kur aktiviteti është i përqendruar në vendin e origjinës).

Neni 57 lejon klasifikim vullnetar si token i rëndësishëm i parasë elektronike mbi bazë programi veprimtarie që tregon përmbushjen e tre kritereve, me vendim përfundimtar brenda 60 ditësh.

Neni 58 vendos detyrime shtesë për emetuesit e rëndësishëm të parasë elektronike (rezervë, kujdestari, investim, likuiditet, stress test, fonde të veta), me mundësi që autoritetet t’i kërkojnë masa të ngjashme edhe atyre jo të rëndësishëm kur kërkohet nga rreziqet.

Neni 59 përcakton subjektet që lejohen të ofrojnë shërbime të kripto-aseteve (subjekte të autorizuara ose subjekte financiare sipas nenit 60), kushtet e prezencës në Shqipëri, si dhe ndalimin e ofrimit të shërbimeve të kripto-aseteve pa autorizimin përkatës.

Neni 60 përcakton rregullat për ofrimin e shërbimeve të kripto-aseteve nga ana e subjekteve financiare përmes një procedure njoftimi të paktën 40 ditë përpara nisjes së ofrimit të shërbimeve, duke ekuivalentuar shërbimet e rregulluara nga legjislacioni në fuqi për tregjet e kapitalit dhe sipërmarrjet e investimeve kolektive me ato të përcaktuara për ofruesit e shërbimeve të kripto-asetve. 

Neni 61 parashikon se përjashtimi për ofrim me nismë ekskluzive të klientit vlen vetëm kur nuk ka ndërveprim aktiv të subjektit nga jashtë Republikës së Shqipërsië për të tërhequr klientë nga Shqipëria. 

Neni 62 përcakton përmbajtjen e kërkesës për autorizim si ofrues i shërbimeve të kripto-aseteve pranë AMF, duke përfshirë, të  dhëna tregtare dhe mbi pronësinë, garanci prudenciale, përshtatshmëri të strukturës drejtuese dhe aksionarëve, politika dhe rregulla në kuadër të parandalimit të pastrimit të parave dhe financimit të terrorizmit, politika dhe rregulla në kuadër të sigurisë kibernetike dhe operacionale, rregulla për veçimin e aseteve, etj.

Neni 63 përcakton procedurën dhe afatet për shqyrtimin e kërkesave të autorizimit si ofrues i shërbimeve për kripto-asete, duke përfshirë njoftimin e marrjes brenda 5 ditëve pune, verifikimin e plotësisë brenda 25 ditëve pune me kërkesë për plotësime dhe refuzim kur mungojnë dokumente, konfirmimin e plotësisë, konsultimet paraprake me autoritetet përkatëse dhe organet kundër pastrimit të parave, si dhe arsyet objektive të refuzimit të kërkesës pë autorizim. 

Neni 64 përcakton rastet e revokimit të autorizimit, konsultimet paraprake kur është e nevojshme dhe detyrimin për transferim të rregullt e pa vonesa të aseteve/fondeve të klientëve.	Comment by Lusjana Lloji: Mungon neni 63

Neni 65 përcakton rregullat për ofrimin ndërkufitar të shërbimeve të kripto-aseteve, njoftimin e autoriteteve pritëse brenda 10 ditësh dhe kushtin që veprimtaria të nisë vetëm pas procedurave të licencimit/autorizimit në juridiksionin pritës.
Seksioni II i Kreut V përcakton kushtet e përgjithshme për ofrimin e shërbimeve të kripto-aseteve. 

Neni 66 përcakton detyrimin që ofruesit të veprojnë me ndershmëri, integritet dhe profesionalizëm në interesin më të mirë të klientit.

Neni 67 përcakton kërkesat prudenciale të kapitalit, mënyrën e llogaritjes dhe mundësinë e mbulimit përmes fondeve të veta dhe/ose policës së sigurimit me elementë e mbulim të detajuar.

Neni 68 përcakton politikat e qeverisjes: përshtatshmërinë dhe reputacionin e organit drejtues/aksionarëve me pjesëmarrje influencuese, strukturat dhe procedurat e pajtueshmërisë, vazhdimësinë e biznesit/TIK, menaxhimin e rrezikut (përfshirë parandalimin e pastrimit të parave dhe financimit të terrozimit), ruajtjen e të dhënave dhe rishikimet periodike nga organi drejtues.

Neni 69 përcakton detyrimin për të njoftuar pa vonesë AMF për çdo ndryshim në organin drejtues dhe dërgimin e informacionit për vlerësim të përshtatshmërisë sipas nenit 68.

Neni 70 përcakton rregullat për ruajtjen e kripto-aseteve dhe fondeve të klientëve të cilat përfshirjnë rregulla për veçimin e aseteve dhe fondeve, mbrojtjen e pronësisë, depozitimin brenda 1 dite pune në institucione krediti/bankë qendrore dhe transparencë për shërbimet e pagesave.

Neni 71 përcakton detyrimin për hartimin dhe implementimin e procedurave efektive e transparente për trajtimin e ankesave.

Neni 72 përcakton kornizën për identifikimin, parandalimin, menaxhimin dhe zbulimin e konflikteve të interesit, ku përfshihen detyrimet për publikim të natyrës ose burimeve të konfliktit të interesave, mënyrës së trajtimit të tyre  dhe rishikim vjetor të politikave. 

Neni 73 përcakton kushtet e delegimit të funksioneve ose detyrave të cilat në asnje rast nuk sharkojnë nga përgjegjësia ligjore ofruesin e autorizuar, garantojnë akses të pakushtëzuar të informacionit nga ana e AMF dhe nuk ndikojnë në kushtet e autorizimit të ofruestit të shërbimeve të kripto-aseteve. 

Neni 74 përcakton detyrimin për një plan likuidimi vullnetar që siguron vijimësi ose rikuperim të aktiviteteve kritike dhe mbyllje të rregullt pa dëme të panevojshme për klientët.

Neni 75 përcakton rregullat e kujdestarisë dhe administrimit të portofoleve digjitale të kripto-aseteve për llogari të klientëve, përfshirë marrëveshjen me klientët, mbajtjen e regjistrit të pozicioneve të klientëve, politikat dhe rregullat e sigurisë, veçimin ligjor dhe operacional të kripto-aseteve dhe fondeve të klientëve si dhe përgjegjësinë ligjore për humbjet e shkaktuara nga ofruesi i shërbimeve të kripto-aseteve.

Neni 76 përcakton detyrimet për operimin e një platforme tregtimi, të tilla si rregullat për pranimin për tregtim, ndalimin e kripto-aseteve me funksione të anonimizuara, ndalimin e tregtimit për llogari të vetë, rregullat e transparencës para/pas tregtimit, implementimin e sistemeve të qëndrueshme të sigurisë, politikat dhe rregullat në kuadër të parandalimit të pastrimit të parave dhe financimit të terrrozimit dhe detyrimet për raportim ndaj AMF.

Neni 77 përcakton rregullat për këmbimin e kripto-aseteve kundrejt fondeve ose kripto-aseteve të tjera, duke kërkuar hartimin dhe implementimin e politikave tregtare jo-diskriminuese, metodologjive të përcaktimit të çmimit, ekzekutim sipas çmimit të publikuar etj.

Neni 78 përcakton detyrimet për ekzekutimin e urdhrave në interesin më të mirë të klientit të cilat përfshijnë politika të ekzekutimit të urdhrave,  informimin dhe marrjen e pëlqimit paraprak, monitorimin në vazhdimësi etj.

Neni 79 përcakton kërkesat për hedhjen në treg të kripto-aseteve, përfshirë informacionin paraprak ndaj ofertuesit, dhënien pëlqimin nga ana e emetuesit dhe procedura specifike për menaxhimin e konflikteve të interesit.

Neni 80 përcakton rregullat për marrjen dhe transmetimin e urdhrave, me detyrimin për transmetim të menjëhershëm dhe të saktë, ndalimin e marrjes së stimujve financiarë për orientimin e urdhrave drejt platformave të caktuara dhe mbrojtje ndaj keqpërdorimit të informacionit.

Neni 81 përcakton kërkesat për këshillimin dhe administrimin e portofolit të kriptoaseteve të cilat përfshijnë  testin e përshtatshmërisë së klientëve, transparencën mbi pavarësinë e analizës, ndalimin e marrjes së  stimujve financiarë (ose kushtet kur lejohen), paralajmërimet e rrezikut, raportin e përshtatshmërisë dhe raportimet periodike.

Neni 82 përcakton detyrimet për shërbimet e transfertave të kripto-aseteve dhe përmbajtjen e marrëveshjes së tyre me klientët, të cilat duhet të përfshijnë procedurat e ndjekura për shërbimin e transfertës, politikat dhe sistemet e sigursë së përdorura, tarifat e zbatueshme etj. 

Neni 83 përcakton procedurën e njoftimit dhe vlerësimit nga AMF të blerjeve të propozuara të pjesëmarrjes influencuese në CASP (pragje 10/20/30/50%), afatet, pezullimin për informacion shtesë dhe miratimin në heshtje.

Neni 84 përcakton kriteret e vlerësimit të AMF për blerësin e propozuar dhe qëndrueshmërinë e transaksionit (reputacioni, aftësitë drejtuese, qëndrueshmëria financiare, përputhshmëria, rreziqet AML/CFT) dhe mundësinë e kundërshtimit kur ka dyshime të arsyeshme ose informacion të paplotë.

Neni 85 përcakton identifikimin e ofruesve të shërbimeve të kripto-aseteve “me rëndësi të lartë” (≥15 milionë përdorues aktivë mesatarë/vit), detyrimin e njoftimit te AMF dhe, kur zbatohet, komunikimin/raportimin periodik me ESMA.

Neni 86 përcakton fushën e zbatimit të rregullave të abuzimit në treg për kripto-asetet e pranuara ose të kërkuara për pranim në tregtim, duke i shtrirë ato te çdo transaksion/urdhër/sjellje brenda Shqipërisë, në platformë ose jashtë saj.

Neni 87 përkufizon “informacionin e brendshëm” si informacion të saktë, jo-publik, me ndikim material në çmim (përfshirë urdhrat në pritje), duke sqaruar testin e “investitorit të arsyeshëm”, hapat ndërmjetës dhe kriterin e saktësisë.

Neni 88 detyron emetuesit/ofertuesit/kërkuesit e pranimit të publikojnë pa vonesë informacionin e brendshëm, lejon vonesë vetëm kur plotësohen kushtet (interes legjitim, mos-keqorientim, konfidencialitet) dhe kërkon njoftim të AMF-së dhe publikimin në faqe zyrtare.

Neni 89 ndalon tregtimin me informacion të brendshëm e zgjeron këtë detyrim tek çdo person me qasje për shkak të rolit apo rrethanave si dhe e bën të zbatueshëm edhe për vendimmarrësit e personave juridikë.

Neni 90 ndalon zbulimin e paligjshëm të informacionit të brendshëm, përfshirë përhapjen e mëtejshme të rekomandimeve të bazuara në të.

Neni 91 ndalon manipulimin e tregut dhe liston sjellje tipike si sinjale të rreme, çmime artificiale, mashtrim, shpërndarje informacioni të rremë, abuzim pozite, urdhra destabilizues, opinione me konflikt interesi të pashpallur etj.

Neni 92 u kërkon subjekteve që ekzekutojnë transaksione të kenë masa/sisteme/procedura efektive për parandalim/zbulim dhe të raportojnë menjëherë urdhra/transaksione të dyshimta, me rregulla të detajuara dhe koordinim ndërkufitar nga autoritetet, në rastet kur është e zbatueshme.

Neni 93 përkufizon autoritetet përgjegjëse (Autoriteti i Mbikëqyrjes Financiare dhe Banka e Shqipërisë), ndarjen e roleve dhe përgjegjësive të tyre mbi ofruesit e shërbimeve të kripto-aseteve dhe emetuesit, si dhe bashkëpunimin e brendshëm.
Neni 94 liston kompetencat mbikëqyrëse dhe të hetimit administrativ të AMF dhe Bankës së Shqipërisë, duke përfshirë kërkesa informacioni, pezullime dhe ndalime, urdhra korrigjues, inspektime dhe masa mbi ndërfaqe online.

Neni 95 vendos rregullat e bashkëpunimit ndërinstitucional, shkëmbimin e shpejtë të informacionit, arsyet e kufizuara për refuzim dhe koordinimin e inspektimeve.

Neni 96 sanksionon bashkëpunimin me autoritetet e huaja ose ndërkombëtare si dhe miratimin e formateve standarde për shkëmbim informacioni.

Neni 97  ngarkon AMF-në të hartojë rregulla për klasifikimin e tokenit të aseteve dhe testin standard që do të aplikohet në funksion të kryerjes së këtij klasifikimi.

Neni 98 kërkon bashkëpunim me autoritete të tjera në rastet kur subjektet ushtrojnë veprimtari të tjera të cilat janë objekt mbikëqyrjeje nga nje autoritet tjetër mbikëqyrës.

Neni 99 detyron autoritetet të njoftojnë Komisionin Evropian për aktet e zbatimit dhe ndryshimet përkatëse.

Neni 100 vendos sekretin profesional për informacionin e shkëmbyer ndërmjet autoriteteve dhe kufizon zbulimin vetëm kur lejohet nga ligji.

Neni 101 kërkon respektimin e legjislacionit për mbrojtjen e të dhënave personale nga autoritetet përgjegjëse.

Neni 102 parashikon masa paraprake dhe njoftime ndërkufitare kur zbulohen parregullsi, si dhe ndërhyrje mbrojtëse nëse shkeljet vazhdojnë.

Neni 103 është i paaplikueshëm deri në aderimin në Bashkimin Evropian dhe përshkruan fuqitë ndërhyrëse të përkohshme të ESMA-s.

Neni 104 është i paaplikueshëm deri në aderimin në Bashkimin Evropian dhe përshkruan fuqitë ndërhyrëse të përkohshme të EBA-s.

Neni 105 u lejon autoriteteve të ndalojnë ose kufizojnë kripto-asete ose praktika të rrezikshme kur ka rrezik për investitorët, tregjet ose stabilitetin financiar, me kushte proporcionaliteti dhe njoftimi paraprak.

Neni 106 parashikon koordinimin me ESMA dhe EBA dhe dhënien e opinioneve mbi masat e ndalimit ose kufizimit dhe do të bëhet i aplikueshëm në momentin e aderimit të Shqipërisë në BE.

Neni 107 mundëson marrëveshje bashkëpunimi me shtete të tjera dhe standarde formati të këtyre marrëveshjeve të cilat do të përcaktohen me rregullore nga AMF dhe Banka e Shqipërisë.

Neni 108 detyron autoritetet të hartojnë dhe implementojmë procedura për trajtimin e ankesave në formë të shkruar dhe elektronike në gjuhën shqipe dhe t’i publikojnë ato në faqet zyrtare.

Neni 109 përcakton detyrimin e AMF të krijojë regjistra publikë dhe të përditësuar për dokumentet informuese, emetuesit e tokenave të asetit dhe të parasë elektronike, si dhe ofruesit e shërbimeve të kripto-aseteve, duke raportuar edhe masat kryesore të ndërmarra kundrejt tyre.

Neni 110 përcakton detyrimin e  AMF të mbajë një regjistër publik të subjekteve që ofrojnë shërbime të kripto-aseteve pa autorizim dhe ta përditësojë me shkeljet e konstatuara.

Neni 111 përcakton se autoritetet mund të vendosin gjoba dhe masa administrative për shkeljet kryesore, duke përfshirë, urdhra pezullimi, gjoba në raport me fitimet ose xhiron, ndalime të përkohshme të funksioneve drejtuese, konfiskime, revokim autorizimi, ndalim tregtimi dhe tavane maksimale gjobash për individë dhe persona juridikë.

Neni 112 kërkon që, në caktimin e sanksioneve, të merren parasysh rrethana te tilla si rëndësia, kohëzgjatja,fuqia financiare, fitimet, humbjet ndaj palëve, bashkëpunimi, përsëritja dhe masat parandaluese etj.

Neni 113 garanton të drejtën e apelimit gjyqësor për vendimet ose mosvendimet brenda afateve dhe lejon veprime në interes të konsumatorëve nga organe publike, organizata konsumatorësh dhe organizata profesionale.

Neni 114 detyron publikimin pa vonesë të vendimeve sanksionuese me të dhëna identifikuese, me mundësi shtyrjeje ose anonimizimi në rastet kur konsiderohet e arsyeshme.

Neni 115 është i paaplikueshëm deri në hyrjen në BE. Detyrimet e raportimit tek ESMA dhe EBA si dhe baza qendrore e sanksioneve do të zbatohen pas aderimit.

Neni 116 përcakton se raportimi i shkeljeve dhe mbrojtja e sinjalizuesve zbatohen sipas legjislacionit për mbrojtjen e sinjalizuesve.

Nenet 117–120 përcaktojnë rolin e Autoritetit Bankar Evropian mbi emetuesit e rëndësishëm të tokenave të asetit dhe të parasë elektronike, krijimin e komitetit të brendshëm për kripto-asete pranë tij, ngritjen dhe drejtimin nga ky autoritet të kolegjeve mbikëqyrëse ku marrin pjesë edhe ESMA dhe autoritetet kombëtare, si dhe opinionet jo detyruese të këtyre kolegjeve për rishikime, plane, ndryshime dhe masa mbikëqyrëse. Dispozitat e këtij seksioni do të fillojnë zbatimin me anëtarësimin e Shqipërisë në Bashkimin Evropian. 

Neni 121 përcakton se kompetencat e Autoritetit Bankar Evropian, ESMA-s dhe Gjykatës së Drejtësisë në seksionin 6 të këtij projektligji bëhen të zbatueshme vetëm pas aderimin në BE. Deri në momentin e anëtarëimit në BE, kompetencat mbikëqyrëse në lidhje me emetuesit e tokenit të aseteve dhe tokenit të parasë elektronike të klasifikuar si me rëndësi të lartë ushtrohen nga Banka e Shqipërisë.

Neni 122 vendos rregulla për respektimin e privilegjit ligjor dhe kërkesat për informacion, duke autorizuar Autoritetin Bankar Evropian të kërkojë të dhëna nga emetuesit e rëndësishëm dhe palët e lidhura, me përcaktim të afateve, saktësisë së përgjigjeve dhe të drejtës së apelimit.

Neni 123 parashikon kompetencat e përgjithshme të hetimit administrativ të Autoritetit Bankar Evropian, përfshirë shqyrtimin e regjistrave, marrjen e kopjeve, marrjen në pyetje, intervistat, kërkesat për të dhënat e trafikut dhe kushtet kur nevojitet autorizim nga gjykatat.

Neni 124 përcakton inspektimet në vend nga Autoriteti Bankar Evropian në ambientet e emetuesve të rëndësishëm, me hyrje, vulosje të ambienteve dhe regjistrave, njoftime, asistencë nga autoritetet kombëtare dhe, kur kërkohet, autorizim gjykate.

Neni 125 vendos rregulla për shkëmbimin e informacionit ndërmjet autoriteteve përgjegjëse dhe Autoritetit Bankar Evropian lidhur me emetuesit e rëndësishëm dhe infrastrukturat përkatëse, si dhe rastet kur një kërkesë mund të refuzohet.

Neni 126 parashikon marrëveshje administrative për shkëmbimin e informacionit ndërmjet Autoritetit Bankar Evropian dhe autoriteteve të vendeve të treta, me garanci të barasvlefshme të sekretit profesional dhe respektim të rregullave të mbrojtjes së të dhënave.

Neni 127 përcakton kushtet e zbulimit të informacionit të marrë nga autoritetet e vendeve të treta, duke kërkuar miratim të shprehur të autoritetit që e ka transmetuar dhe duke lejuar përdorimin vetëm për qëllimet e miratuara ose për procedura gjyqësore.

Neni 128 vendos rregulla për bashkëpunimin e Autoritetit Bankar Evropian me autoritete të tjera përgjegjëse, përfshirë autoritetet tatimore dhe autoritetet e vendeve të treta, në rastet kur emetuesit e rëndësishëm zhvillojnë veprimtari jashtë fushës së këtij ligji.
Neni 129 parashikon detyrimin për sekret profesional për Autoritetin Bankar Evropian, personelin dhe ekspertët e kontraktuar, duke mbuluar çdo informacion të marrë gjatë ushtrimit të detyrave të deleguara

Neni 130 vendos masat mbikëqyrëse që Autoriteti Bankar Evropian mund të marrë ndaj emetuesve të rëndësishëm të tokenave të asetit dhe të parasë elektronike, nga urdhri për ndërprerjen e shkeljes dhe kërkesat për informacion shtesë e ndryshime në materialet promovuese, deri te pezullimi ose ndalimi i ofertës dhe tregtimit, detyrimi për kufizime të emetimit, largimi i drejtuesve dhe tërheqja e autorizimit, duke vlerësuar proporcionalisht natyrën dhe seriozitetin e shkeljes dhe duke informuar paraprakisht autoritetet përkatëse kur është e nevojshme.

Neni 131 parashikon gjobat administrative për shkeljet e emetuesve të rëndësishëm me tavan deri në 12.5 për qind të xhiros për tokenat e asetit dhe deri në 10 për qind për tokenat e parasë elektronike ose deri në dyfishin e përfitimit a humbjes së shmangur, duke u bazuar në kritere të qarta si kohëzgjatja, qëllimi, ndikimi te mbajtësit dhe bashkëpunimi. 

Neni 132 përcakton pagesat e dënimeve periodike të përditshme për detyrimin e ekzekutimit të urdhrave dhe dorëzimin e informacionit me nivel 3 për qind të xhiros mesatare ditore për personat juridikë dhe 2 për qind të të ardhurave mesatare ditore për individët për një periudhë deri në gjashtë muaj. 

Neni 133 rregullon shpalljen publike, natyrën administrative, zbatueshmërinë civile dhe destinacionin buxhetor të gjobave dhe pagesave periodike si edhe detyrimin e arsyetimit kur nuk vendosen masa financiare.

Neni 134 vendos rregulla procedurale për hetimin dhe vendimmarrjen, përfshirë emërimin e një oficeri të pavarur hetimi, të drejtat e palëve për t’u dëgjuar dhe për akses në dosje si dhe bazimin e vendimit vetëm mbi fakte për të cilat palët kanë pasur mundësi të komentojnë. 

Neni 135 përcakton të drejtën e dëgjimit përpara marrjes së masave ose sanksioneve dhe lejon vendime të përkohshme vetëm kur kërkohet veprim i menjëhershëm për të mbrojtur stabilitetin financiar ose mbajtësit, me respektim të plotë të të drejtave të mbrojtjes.

Neni 136 parashikon rishikimin me juridiksion të pakufizuar nga Gjykata e Drejtësisë për vendimet mbi gjobat dhe pagesat periodike duke përfshirë uljen, rritjen ose anulimin e tyre. 

Neni 137 përcakton tarifat mbikëqyrëse për emetuesit e rëndësishëm të lidhura proporcionalisht me madhësinë e rezervës ose të emetimit dhe të destinuara të mbulojnë kostot e mbikëqyrjes dhe delegimeve. 
Neni 138 parashikon mundësinë e delegimit të detyrave mbikëqyrëse te autoritetet përgjegjëse me marrëveshje paraprake për fushën, afatet dhe rrjedhën e informacionit. Këto dispozita zbatohen nga Autoriteti Bankar Evropian vetëm pas anëtarësimit në Bashkimin Evropian, ndërsa deri në atë moment kompetencat përkatëse ushtrohen nga Banka e Shqipërisë sipas rregullit kalimtar.

Neni 139 përcakton krijimin dhe administrimin nga AMF të një sandbox-i rregullator trevjeçar për testimin e kontrolluar të inovacionit në tregjet e kripto-aseteve, me rregullat e hollësishme të miratuara me rregullore të AMF.

Neni 140 vendos rregulla për miratimin brenda një viti nga hyrja në fuqi e ligjit të akteve nënligjore përkatëse nga Banka e Shqipërisë dhe AMF sipas fushave të përgjegjësisë.

Neni 141 parashikon shfuqizimin e ligjit nr. 66/2020 “Për tregjet financiare të bazuara në teknologjinë e regjistrave të shpërndarë” dhe të akteve nënligjore në zbatim të tij.

Neni 142 përcakton hyrjen në fuqi të ligjit më 1 Mars 2025

VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT 

Institucionet që ngarkohen me zbatimin e këtij ligji sipas fushës së përgjegjësisë janë Autoriteti i Mbikëqyrjes Financiare dhe Banka e Shqipërisë. 

VIII. MINISTRITË, INSTITUCIONET DHE SUBJEKTET E TJERA QË KANË KONTRIBUUAR NË HARTIMIN E PROJEKTAKTIT 

Projektligji është hartuar nga Autoriteti i Mbikëqyrjes Financiare dhe Banka e Shqipërisë me kontributin e Ministrisë së Ekonomisë dhe Inovacionit, Ministrisë së Financave, Agjencisë së Inteligjencës Financiare, Agjencisë Kombëtare për Sigurinë Kibernetike, Agjencisë Kombëtare për Shoqërinë e Informacionit, në zbatim të urdhrit nr. 108, datë 31.07.2025, të Kryeministrit, për ngritjen e grupit ndërinstitucional të punës për transpozimin e Rregullores (BE) 2023/1114 “Për Tregjet e Kripto Aseteve” në kuadrin ligjor të Republikës së Shqipërisë. 

Në hartimin e projektligjit Autoriteti i Mbikëqyrjes Financiare është asistuar dhe nga ekspertë ndërkombëtarë, me mbështetjen e Agjencia Gjermane për Bashkëpunim Ndërkombëtar (GIZ) Albania, në kuadër të projektit SANECA II. 

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji nuk prodhon efekte financiare mbi Buxhetin e Shtetit, pasi zbatimi i tij mbështetet në kapacitetet dhe burimet vetëfinancuese të institucioneve përgjegjëse. Autoriteti i Mbikëqyrjes Financiare është institucion i pavarur dhe financohet nga të ardhurat e veta, përfshirë tarifat dhe sanksionet ndaj subjekteve të mbikëqyrura, pa kërkuar fonde nga buxheti publik. 

Banka e Shqipërisë mbulon shpenzimet operacionale nga të ardhurat e veta dhe vetëm teprica e fitimit, pas rritjes së fondeve të rezervës, kalon në të ardhurat e Buxhetit të Shtetit. Ky regjim dëshmon vetëfinancimin e funksioneve të Bankës së Shqipërisë dhe shmangien e nevojës për rialokime buxhetore për shpenzime të zakonshme të saj. 

Si rrjedhojë, zbatimi i projektligjit realizohet përmes mekanizmave ekzistues të vetëfinancimit të AMF dhe Bankës së Shqipërisë dhe përmes tarifave rregullatore ndaj subjekteve operues këto tregje.

